
Катнашалар

Гургин хан – гаделлек сөя, гади халыкны яклый
Назлыгөл – Гургин ханның хатыны, чибәр, нечкә күңелле

Ширзад – ханзадә, көчле һәм матур гәүдәле. Хан белән ханбикә үтерелгәч, үзенең хан углы икәнен белмичә, Хуҗа Әсәд кулында үсә 
Алып, Тимер – Ширзадның дуслары

Фәрәхзад – ханның баш вәзире, хан үлгәч, тәхеткә утыра

Гөлбикә – аның хатыны, көнче, мәкерле
Гөлшад – аларның кызы, соңыннан Ширзадның сөйгәне
Зөбәрҗәт, Айбикә – Гөлшадның ахирәтләре
Фарис – хан гаиләсенә тугрылыклы вәзир
Гали – вәзир

Казначы – казна эшен башкаручы
Маһинур, Айсылу, Гәүһәр – хансарайда яшәүче вәзирләрнең кызлары – ханбикәнең якын ахирәтләре
Ильяс күрәзәче – халык телендә “акыл иясе” исеме белән дә йөри, сәеррәк күренә 

Хуҗа Әсәд – сәүдәгәр, Ширзадны тәрбияләп үстерә
Алмас һәм Куймас – Фәрәхзадның сакчылары
Сарай әһелләре, хан сакчылары, хезмәтчеләр.
1 нче пәрдә

Хан сарае каршындагы бакча. Беседка. Аның эче матур итеп бизәлгән, бер кырыйда фонтан, тәбәнәк йомшак урындыклар, эскәмияләр, эчтәрәк хан һәм ханбикә тәхете. 
Сәхнәдә беркем дә юк. Талгын гына музыка уйный. Як-ягына каранып, матурлыкка соклана-соклана Ильяс керә.
Ильяс күрәзәче. Таң атып килә. Беркем дә күренми. Бар да йоклыйлар булыр. Бу – Гургин ханның патшалыгы. Моннан да матуррак җир юк бу тирәдә. Гаделлекне ярата хан хәзрәтләре. Тирә-якта аннан да гаделрәк патшалар юк. Беркемне дә рәнҗетми. Гади халык та бик ярата үзен. Хатыны Назлыгөл дә үзе төсле. Бик чибәр, нечкә күңелле, бар кешегә дә артык нык ышана. Гургин тәхеткә утыргач, ил ныгып китте, халык та яхшы яши башлады. Ил белән яхшы күңелле гадел патша идарә итсә генә, тормыш җиңел була шул. Әйе, Гургин хан –акыл иясе. Халкы бай яшәсә, иле нык буласын белә ул. (Беседка тирәләрен сокланып карый.) Матур яши хан хәзрәтләре, тик бәхет читләтебрәк узган аларны. Гургин хан белән Назлыгөлнең балалары юк, шуңа бик борчылалар булыр. (Кеткелдәп көлә.) Юкка борчылалар. Аллаһы Тәгаләнең шәфкате-миһербаны зур. Изге күңелле бәндәләренә бирә ул. Хан хәзрәтләренең дә бик матур улы туар, иншалла, тик... (Үз-үзенә әмер биргәндәй.) Тукта, күрәзәче, артыгын сөйләп ташлама. Бар да үз вакыты белән беленер! (Кинәт кенә ник килүен исенә төшереп.) Ник чакыртты икән мине Назлыгөл ханбикә? (Кулын каш өстенә куеп, күк йөзенә карап ала.) Кояш чыга. Көн туып килә. Иртәрәк килгәнмен, ахры. Бар да йоклый. Китим әле, көн үзәгендә килермен, шулай яхшырак булыр. (Чыга.)
1 нче күренеш

Беседка тулы кызлар, бар да эш белән мәшгуль. Вәзир кызлары калфак, түбәтәй чигәләр. Берничә хезмәтче кыз табын әзерли, поднос белән тәм-том, чәй приборлары кертәләр.
Маһинур. Кызлар, бар да әзер. Тиздән Назлыгөл ханбикә дә чыгар.
Айсылу. Кәефе яхшы булганда, уен оештырганны ярата ул. Бүген “Йөзек салыш” уенында ханбикәгә йөзекне үзем салам. 
Маһинур. Ярый, тик хәрәмләшмә генә. Ханбикә яратмас.

Гәүһәр. Ә менә бүген күргән төшен юрауны үземә калдырыгыз.

Айсылу. Баш вәзир хатыны Гөлбикәдән уздыра алырсыңмы соң?

Гәүһәр. Кайчан соң әле Гөлбикәнең төшне җүнлегә юраганы бар? 
Айсылу. Нигә дип без сиңа ышанырга тиеш?

Гәүһәр. Мине әбием өйрәтеп калдырды. Ул тирә-якта атаклы төш юраучы иде.

Маһинур. Кызлар, ханбикә соңгы вакытларда никтер боек йөри, сизәсезме? Айсылу. Сәбәбе нидә икән, кызлар.

Маһинур (пышылдап). Гургин хан угыл тели, ә бикә, бала табып, аны сөендерә алмаганга кайгыра.

Гәүһәр. Тапкан кайгырыр нәрсә. Орлыгы Бохарада түгелдер әле. Бер булмаса, икенчесендә булыр.
Айсылу. Бигрәк төртмә телле инде син.

Маһинур. Җитәр. Ханбикәнең үзенә сиздермәгез. Безгә ничек тә аның күңелен ачарга кирәк. Гургин хан аның борчылуын теләми.
Айсылу. Әйе шул, ханбикәбебезне үпкәләтеп куймыйк.

Гәүһәр. Иң яхшысы: без, җырлап-биеп, аның күңелен күтәрик.

Маһинур. Үзе генә килсә, яхшы булыр иде дә.

Гәүһәр. Гөлбикә аны ялгыз гына калдырамы соң?! Әле койрыгын да тагып килер.
Айсылу. Зәринәне әйтәсеңме?

Гәүһәр. Шул булмый, кем булсын.

Айсылу. Ханбикәне ялгыз калдырмаска баш вәзир куша аларга.

Маһинур. Шулар аркасында ханбикәгә серләребезне дә сөйли алмыйбыз.

Айсылу. Иркенләп күңел дә ачып булмый.

Гәүһәр (пышылдап). Әтинең дусты белән сөйләшүен тыңлап тордым кичә. Баш вәзирнең тәхеткә утырасы килә икән.
Айсылу. Ничек инде? Гургин хан исән-сау. Тора-бара варисы да булыр әле.

Гәүһәр. Бер-бер этлек эшләмәгәйләре, ди әтинең дусты.

Маһинур. Телеңне тый, Гәүһәр. Без берни белмибез. Имеш-мимеш яхшыга илтмәс. Ил башындагылар эшенә тыкшынмыйк. 
Айсылу. Ханны халык ярата, баш вәзир берни эшли алмас.

Гәүһәр. Без – ханбикәнең ахирәтләре. Аның күзе дә, колагы да булыйк, диюем генә.
Айсылу. Дөрес, Гәүһәр. Безгә уяурак булу зыян итмәс. Назлыгөл ханбикә артык ышанучан.
Маһинур. Бигрәк тә баш вәзир хатыны Гөлбикәгә ышана. Ә тегесе бик тә мәкерле. 
Гәүһәр. Безгә ханбикәнең күзләрен ачарга кирәк. 
Тышкы яктан сакчының “Назлыгөл ханбикә ” дигән тавышы ишетелә. Бераздан Назлыгөл белән Гөлбикә керәләр. Кызлар баш иеп каршы алалар. Ханбикә, исәнләшеп, урынына килеп утыра.
2 нче күренеш

Назлыгөл. Утырыгыз, дусларым. (Кызлар, түгәрәкләнеп, тәхет тирәсендәге тәбәнәк урындыкларга утырышалар. Назлыгөлнең кәефе күтәренке.) Ягез, нинди яңалыклар бар? Ниләр эшләдегез?
Маһинур. Ханбикә, син биргән энҗеләрдән кызлар шундый матур калфак чиктеләр. Мә, киеп кара әле. (Назлыга калфак кидерә. Тоткалы көзгедән карата.)
Назлыгөл (сокланып). Ай, нинди матур! Рәхмәт сезгә, кызларым-алтыннарым. (Гөлбикәгә карап.) Сиңа ошыймы, Гөлбикә?
Гөлбикә (ялагай тавыш белән). Бик матур булган. 
Назлыгөл. Искиткеч матур булган. Мин аны хан белән сәйранга чыкканда киярмен.

Гөлбикә (яшерен усаллык белән). Шулай эшләргә язсын, җылы тәнеңдә тузсын. 
Назлыгөл (кызларга). Кулларыгыз алтын сезнең, сөенеп яшәгез.

Гөлбикә (көнләшүен яшерә алмыйча). Ханбикәгә хезмәт итү – вәзир 
кызларының төп эше инде ул. (Мыскыллы тавыш белән.) Шулаймы, кызлар?
Гәүһәр (Гөлбикәгә төрттереп). Назлыгөл безнең өчен ханбикә генә түгел, бергә уйнап үскән дустыбыз да. Ул сөенсә, безгә шатлык кына.

Назлыгөл. Дөрес, шундый дусларым булганда, миңа бик рәхәт. 
Гөлбикә. Мин дә, Зәринә дә – синең дусларың.

Айсылу (төрттереп). Шуңа күрә ханбикәгә тагылып йөрисез дә инде. Бүген Зәринәң күренми, кайда соң әле ул? 
Гәүһәр. Берәр усал ният белән йөридер әле.
Назлыгөл. Усалланма, Гәүһәр. (Икенче кызга карап.) Маһинур, бу нәрсә?
Маһинур (түбәтәй өстенә капланган япманы ачып). Назлыгөл, бу энҗеләр шундый бәрәкәтле булды, ханыбыз-солтаныбызга түбәтәй чигәргә дә җитте.

Назлыгөл (соклануын яшермичә). Әнекәем лә, нинди гүзәллек. Ханга бик тә килешәчәк бу. (Гөлбикәгә.) Гөлбикә, күр әле бу матурлыкны. (Чын күңелдән сөенеп.) Рәхмәт, дусларым, кулыгыздан куаныгыз, күңелемне күрдегез. (Барысын да кочаклый.)
Маһинур. Безне зурлавың өчен, ходай сине үзе зурласын.

Айсылу (сикереп тора). Әйдәгез, йөзек салыш уйнап алабыз. Мин йөзек салам.
Гәүһәр. Мин җиңелүчегә җәза бирәм.

Айсылу. Тезелешеп утырыгыз. (Музыка уйнап тора. Бар да учларын алга сузалар, кыз йөзек сала башлый.) Йөзек салдым, йөгереп чык. (Гөлбикә сикереп тормакчы була, аны эләктереп алалар.)

Маһинур. Эләкте асыл кош кармакка. Сиңа җәза тиеш. Кызлар, нишләтәбез?

Назлыгөл. Хикәят сөйләсен.

Гөлбикә. Алайса, тыңлагыз. (Мавыктыргыч итеп сөйли.) Яшәгән, ди, бер хәйләкәр егет. Беркөнне ике юлдашы белән юлга чыккан, ди. Барышлый бер каз атып алганнар да пешереп тә куйганнар. Хәйләкәр егет: “Кем дә кем төшендә атка менеп, яхшы тун киеп йөргәнен күрсә, казны шул ашар,” – дигән. Йокларга ятканнар. Ике юлдашы йоклап китүгә, егет торган да казны ашап та бетергән. Иртән тегеләрдән нинди төш күрүләрен сораган бу. “Мин ике ат җигеп, яхшы тун киеп йөрдем,” – дигән беренчесе. “Мин акбүз атка атланып, күккә очтым,” – дигән икенчесе. Хәйләкәр егет: “Мин сезне күрдем дә “бу кадәр яхшы атлар белән киткәч, бер каз өчен кире кайтып тормассыз, дип, казны ашап куйдым,” – дигән. (Кызлар көлешәләр.)
Гәүһәр. Гөлбикә үзе дә шул егет кебек бик хәйләкәр, аның сөйләгәне дә гел шундыйлар турында. 

Гөлбикә. Белегез: бу заманда хәйләкәрләр генә рәхәт яши. 

Айсылу. Утыр. Уенны дәвам итәбез. (Йөзек сала.) Йөзек салдым, йөгереп чык. (Назлыгөл тормакчы була, ике кулыннан тотып алалар.) Ханбикәгә нинди җәза бирәбез? 

Маһинур. Җырласын.

Назлыгөл. Ярый, күңелегез булсын, ни җырлыйм?

Гөлбикә. “Таһир-Зөһрә”не. (Ханбикә җырлый башлый, кызлар җыр көенә салмак кына бииләр.)

Чәчүргечем, чәчүргечем

Чәчемне үрер өчен.

Таһир үлгән Зөһрә өчен,

 Мин үләм синең өчен.

Таһир белән Зөһрәне

Агызганнар суларга;

Йөреп-йөреп кавыша алмасак,

Без охшарбыз шуларга.
Маһинур. Бигрәк моңлы җырлыйсың инде, ханбикә. Елаттың бит.
Гәүһәр (моңсуланып). Бер-берсе белән кавыша алмаганнар. Нинди бәхетсезләр.
Гөлбикә. Хан кызы Зөһрә белән вәзир улы Таһир безнең мәмләкәттә яшәгәннәр икән бит.
Гәүһәр. Әбинең сөйләгәне бар иде шул. Мин аны әкият дип кенә тыңлаган идем.

Назлыгөл. Юк, кызлар, аларның мәхәббәте әкият була алмый. Әкият матур бетә, ә тормышта бар да башкача. (Авыр сулап.) Көнләшүләр ашый адәм башларын.
Айсылу. И-и, шундый матур көнне юк-бар сөйләп утырмыйк әле. Әйдәгез, күргән төшләребез турында сөйләшик. 

Гөлбикә. Мин төш күрмим, төшләнеп ятарга вакытым да юк.

Гәүһәр (читкә карап). Нинди этлек эшлим микән, дип баш ватканга ул.

Назлыгөл. Ә мин шундый матур төш күрдем, озак кына уяна алмыйча яттым әле. Имеш, Гөлбикә белән күл буенда йөрибез икән. Шундый матур пар аккош йөзеп килде дә икесе берьюлы зәңгәр күккә күтәрелеп очып киттеләр. Инде китәбез дип торганда, икебезгә дә берәр каурыйларын ташладылар болар. Кулыбызга килеп кергән каурыйларны алып, хансарайга кайтып киттек. Ни булыр икән бу?
Гәүһәр. Мин беләм. 

Гөлбикә. Каян килсен сиңа андый гыйлем? Ак каурый ерактан килеп ирешә торган хәбәр ул.

Гәүһәр. Юк, белмәдең. Төшендә ак каурыйны кулына алган хатын балага узган була, ди торган иде әбием.

Бар да. Аһ, нинди матур төш.

Назлыгөл. Авызыңа бал да май, дустым. Бер угыл алып кайтып, хан хәзрәтләрен сөендерә алсам, менә шул беләзегем миннән бүләк булыр.
Гөлбикә (үз алдына сөенеп). Бирсен иде ходаем миңа да бер углан. Амин.
Гәүһәр. Ханбикәбезне сөендереп, бер углан бүләк ит, Аллаһым.

Кызлар. Амин.

Хезмәтче кыз керә. Ханбикә, капка төбендә бер кеше тора.

Гөлбикә. Бетмәс монда хәерче, куып җибәр.

Назлыгөл. Тукта, куа күрмә. Керт тә ашарына бир.

Хезмәтче кыз. Ханбикә, мин аны ашаттым инде, тик ул сезне чакырырга кушты.

Маһинур. Ханбикә, син кичә чакырткан кеше түгел микән ул?

Назлыгөл. Бар, әйт, көтеп торсын, чакыргач кертерсең. (Хезмәтче кыз чыга.) Кызлар, бүгенгә таралышыйк. Иртәгә очрашырбыз. Гөлбикә, син кал. (Бар да чыгалар. Күрәзәче керә дә, Гөлбикәне күреп, баскан җирендә туктап кала.)
3 нче күренеш

Ильяс күрәзәче (билен бөгеп). Назлыгөл ханбикәгә ходай исәнлек-саулык, озын гомер бирсен, яман ниятле адәмнәрдән сакласын, һәр туган таң хан хәзрәтләре белән икегезгә шатлык алып килсен.
Назлыгөл. Амин, шулай булсын, акыл иясе. 
Ильяс күрәзәче (хәйләле тавыш белән). Күзем начар күрә, бу хатынны кем дип белик?

Назлыгөл. Баш вәзир җәмәгате – Гөлбикә.

Ильяс күрәзәче (Гөлбикәгә). Саулык телим, кызым. 
Гөлбикә. Рәхмәт, бабай.

Ильяс күрәзәче. Ханбикә, үзеңә генә әйтер сүзем бар. Бу хатынга китәргә әмер бирсәң иде.

Назлыгөл. Гөлбикә, безнең икебезне генә калдыр.

Гөлбикә (күрәзәчегә усал карап). Баш өсте, ханбикә. (Китә. Бераздан кире кереп, качып тыңлап тора. ) 
Ильяс күрәзәче. Ханбикә, күзләрең бүген ямансу карамый. Сизәм: шатлыгың зурдан.

Назлыгөл. Күрәзәче бабай, мин синнән бер нәрсә сорамакчы идем.

Ильяс күрәзәче. Кызым, Ильяс бабай гына, диген. Миңа “күрәзәче” исеме кечкенәдән үк ябышып калды, тик мин күрәзәче дә, сихерче дә түгел.

Назлыгөл. Кем соң син?

Ильяс күрәзәче. Мин – яхшыларга яхшылык теләүче. Күп йөрим, күп күрәм, күп ишетәм, хансарайның күзе-колагы. Хан белән икегезне яман күзләрдән сакларга телим.

Назлыгөл. Безгә кем яманлык кылсын икән?

Ильяс күрәзәче. Яманлык күренеп йөрми, ул астыртын эшләнә. Аны сизү өчен, күңел күзе кирәк. Ханның да, синең дә мәхәббәттән күзегез томаланган, тирәгездә икейөзле затлар йөрүен күрмисез.

Назлыгөл. Син хансарайдагы хәлләрне бездән яхшырак беләсеңме?
Ильяс күрәзәче. Әйе, өеңдәге хәлне күршеңнән сора, дигәннәр борынгылар. Менә бүген миннән ни сорарга теләвеңне дә беләм, кызым.

Назлыгөл. Чынлап әйтәсеңме, бабай?

Ильяс күрәзәче. Гургин ханның нәсел дәвамчысын якты дөньяга китерергә җыенасың, ханбикә. (Качып торган Гөлбикәнең һәр хәрәкәтеннән бу хәбәрдән куркып калуы күренә.) Син ханга бер углан бүләк итәрсең. Ул бик гайрәтле булып үсеп җитәр, тик... (Күрәзәче тукталып кала.)

Назлыгөл. Сөйлә, акыл иясе, миңа бу турыда ишетү бик рәхәт. Дустым Гәүһәр дә төшемне шуңа юрады. (Кинәт исенә төшереп.) Ә Гөлбикәнең баласы булырмы?
Ильяс күрәзәче. Бая чыгып киткән хатынны әйтәсеңме? Аның гүзәл кыз баласы туар. Кызы бик игелекле булыр. (Гөлбикә чыраен сыта, үрсәләнә, әкрен генә чыгып китә.) Тик, кызым, сак бул. 

Назлыгөл (сөенеп). Гөлбикә сөенер инде. Нинди бәхетле без!

Ильяс күрәзәче. Ханлыкта бу турыда берәү дә белмәсен. Бала табар вакытың җиткәч, хансарайдан беркая да чыгып йөрмә. 
Назлыгөл. Акыл иясе, әллә ничек куркыныч итеп сөйлисең. 

Ильяс күрәзәче. Хансарайда бик тыныч түгел. 
Назлыгөл. Нидер яшерәсең, әйтеп бетер, зинһар. 
Ильяс күрәзәче. Баш вәзир белән аның хатыныннан саклан, кызым.
Назлыгөл. Гургин хан баш вәзиренә ышана. Хатыны Гөлбикә – минем якын дустым.

Ильяс күрәзәче. Сакланганны саклармын, дигән, Аллаһыбыз.

Назлыгөл. Курыкма, изге кеше. Яхшы хәбәрең өчен рәхмәт сиңа. Мин китим инде, бабай. (Чыга.)

Ильяс күрәзәче. Куеныңда елан асрыйсың, ханбикә. Бар кешегә дә ышана торган изге зат шул син. Тирә-ягыңда көнче вә мәкерле затлар барлыгын күрмисең. Күңелем сизә: яман ниятле кешеләр тик ятмыйлар. Гургин хан белән сөйләшеп карарга, кисәтергә кирәк. (Чыга башлый. Каршысына баш вәзир килеп баса.)

Фәрәхзад. Туктап тор, Ильяс күрәзәче. Аксак күп йөрер, сукыр күп ишетер, диләр. Җитмәгән җирең юк үзеңнең. Гургин ханга ни җиткермәкче буласың, күрәзәче?
Ильяс күрәзәче. Ә, Фәрәхзад вәзир, син икәнсең әле. (Китмәкче була.)
Фәрәхзад. Ни әйтмәкче буласың ханга, дим мин сиңа?

Ильяс күрәзәче. Хан сарае тирәсендә еланнар күбәйгән. Шуларны юк итәргә кирәк. Ярдәмем тимәсме, дип, Гургин ханга баруым иде.

Фәрәхзад. Ни сөйлисең син, нинди еланнар?

Ильяс күрәзәче. Сизмәгәндә, арттан китереп чага торганнары.

Фәрәхзад. Хәйләкәр төлке, йөрмә бу тирәдә. Җыен юк-барны сөйләп, баш катырасың монда. Бар, Гургин ханга үзем җиткерермен. Сакчы! (Сакчы керә.) Капкадан чыгарып җибәр бу сихерчене. Минем рөхсәттән башка сарайга кертмә моны. (Күрәзәчегә.) Тагын күрсәм, башыңны зинданда черетермен. (Сакчы күрәзәчене алып чыга.)
4 нче күренеш

Фәрәхзад (үз-үзенә сөйләнә). Еланнар, имеш. Ни әйтергә теләде бу карт төлке? Моннан соң хансарай тирәсенә якын җибәрмәскә моны. Сакны көчәйтергә кирәк. (Гөлбикә керә.) Сиңа ни булды? Ник төсең качкан?
Гөлбикә ( ирен башын иеп, бөгелеп сәламли). Фәрәхзад, башымны уйлар баскан, шуңа күрә төсем качкан.
Фәрәхзад. Аңлатыбрак сөйлә.

Гөлбикә (иренең колагына пышылдап сөйли). 
Фәрәхзад. Менә бәхет! Ничә ел балабыз булмады, күкләр безне ишетте, димәк. Безнең балабыз булачак! (Хатынын кочаклый.) Кайчан белдең?
Гөлбикә. Бер ай элек.

Фәрәхзад. Ник элегрәк әйтмәдең?

Гөлбикә. Ныклап ышанасым килде. Бүген Ильяс күрәзәче дә раслады. 
Фәрәхзад. Син аны кайда күрдең? (Ачуы килеп.) Сарай тирәсендә йөрмәскә кушкан идем бит мин аңа. 
Гөлбикә. Аны Назлыгөл чакырткан. Мин качып тыңлап тордым. Безнең кызыбыз туачак һәм ул бик игелекле булачак, диде күрәзәче.
Фәрәхзад (читкә карап). Ах, эт җан, ни юрап йөри бит. (Гөлбикәне юатып.) Ул кайдан белсен аны? Минем дә угылым туар, иншалла.
Гөлбикә. Күрәзәче белеп әйтәдер. Йолдызлар сөйли аңа. Ханның угылы, безнең кызыбыз туачак.
Фәрәхзад (ачуын эчкә йотып). Ханның угылы булачак, димәк.

Гөлбикә (ачу белән). Бик батыр угылы туачак, шуның белән синең тәхеткә утыру хыялың да юкка чыгачак. 

Фәрәхзад. Алай тиз генә бирешә торганнардан түгел мин. Ни булса да уйлап табарбыз. 
Гөлбикә (ире артыннан кабатлый). Уйлап табарбыз. Беркем бернәрсә сизмәслек итеп. 

Фәрәхзад (кискен карарга килеп). Ханның угылы туарга тиеш түгел! (Уйланып.) Тик иң элек Гургин ханның үзеннән котылырга кирәк.
Гөлбикә. Гургин ханнан котылырга кирәк. (Кинәт үз сүзләреннән куркып китеп,аның авызын учы белән томалап). Чү, кеше ишетмәсен. Нишләргә җыенасың?
Фәрәхзад. Мин бу турыда күптәннән уйлап йөрим. Уйлап таптым да шикелле. 
Гөлбикә (сөенеп). Йә, йә?

Фәрәхзад. Хан ауга йөрергә ярата. Ау оештырып, Гургин ханны тозакка төшерәм.
Гөлбикә. Ничек итеп?

Фәрәхзад. Ике ел элек бер илче ханга арслан баласы бүләк иткән иде. Ул зур булып үсте. Без аны күптән түгел иреккә җибәрдек. 
Гөлбикә (ирен бүлдереп). Урманда куркыныч, дип сөйлиләр иде аны. Менә ни өчен икән.
Фәрәхзад. Хан ауга чыккан көнне шул арслан белән очрашачак. 
Гөлбикә. Ханның баһадир сакчыларын кая куясың?

Фәрәхзад. Син беләсең бит, хан ау вакытында үзенә комачаулаганны яратмый. Ул аларны ау вакытында һәрчак үзеннән ераграк йөртә. Бу юлы да шулай булачак.
Гөлбикә. Шуннан ни була?

Фәрәхзад. Минем ышанычлы сунарчыларым алдан ук арсланны ук атып яралаячаклар да ау барган урынга куып китерәчәкләр. Яраланган арсланнан да куркыныч җанвар юк ул. 
Гөлбикә. Хан үзе дә көчле аучы дисең бит үзең. Бер арсланны гына җиңәр ул.
Фәрәхзад. Хан өчен бу көтелмәгән хәл булачак. Кинәт килеп чыккан яралы арсланга атып өлгерә алмаячак ул.

Гөлбикә. Фарис вәзир сизенмәсме? Хан аны үзенең яраны иткән, диләр.

Фәрәхзад. Ул сунарчылар белән бергә булачак. Алар киек җәнлекләрне хан ягына куып китерергә тиеш. 
Гөлбикә. Сизмәсәләр генә ярар иде инде.

Фәрәхзад. Беркем дә, арслан бу урынга килеп чыгар, дип башына да китермәячәк. 
Гөлбикә. Ярабби, планнарың барып чыгар микән? Никтер Фарискә ышанып бетмим мин. 
Фәрәхзад. Фарис миңа куркыныч түгел. Ханны юлдан алып ташлагач, аны гына үз ягыма аудару, буйсындыру кыен булмас.

Гөлбикә. Ә хан исән калса?

Фәрәхзад. Ауда төрле хәл була. Мин карар иттем инде, хан исән калмаячак.
Гөлбикә (сөенеп). Ханны юк иткәч, Назлыгөл ханбикәне яклаучы калмый. Аны да тозакка төшерербез һәм... юк итәрбез. 
Фәрәхзад. Берәр уең бармы әллә?

Гөлбикә. Аның угылы тумаячак. Угылы туганчы ук юк итсәк, ханлык безнең кулда булачак.
Фәрәхзад. Башың шәп эшли синең. Тик безгә сак булырга кирәк. Гел ханбикә янында бул, берни дә сизенмәсен, ышанычын яула.
Гөлбикә. Шулай итәрмен, ничек булса да уяулыгын киметермен. 
Фәрәхзад. Ярый, син сарайга кайт. Бүген хан вәзирләрне, киңәшчеләрне диванга җыярга әмер бирде. Мин шунда булам. 
5 нче күренеш
Гургин хан белән Назлыгөл ханбикә беседкага якынлашалар. Озата килгән сакчылар беседкадагы тәхет артына барып басалар. Гургин белән Назлыгөлнең һәр хәрәкәтеннән бер-берсен өзелеп яратулары сизелеп тора. Ханбикәнең күңеле күтәренке.

Гургин. Ханбикәм, сиңа ни булды? Күзләреңдә шатлык балкый, йөзеңнән нур түгелә. Мин белмәгән нинди яңалык бар?
Назлыгөл. Ханым-солтаным, мин бүген дөньяның иң бәхетле хатыны. Минем сөенечем йөрәгемә сыймый.

Гургин (түземсезләнеп). Ни булды, багалмам? Әйт тизрәк, шатлыгыбыз уртак булсын.

Назлыгөл (бераз оялгандай). Безнең балабыз булачак.

Гургин (көтелмәгән яңалыкка шаккатып). Дөресме бу хәл, син ышанып әйтәсеңме?

Назлыгөл. Дөрес, ханым-солтаным. Башта үзем дә ышанмаган идем. Бүген сарайга Ильяс күрәзәчене чакырттым. Ул безнең ир балабыз туачагын әйтте. 

Гургин (сөенеченнән ханбикәне күтәреп алып). Безнең углыбыз булачак. Минем тәхет варисым туачак. Ярабби, бер Аллам, минем моң-зарымны ишеттең, миңа угыл насыйп иттең, рәхмәт яусын сиңа. 
Назлыгөл. Безнең углыбыз чын батыр булып үсәр. Безгә зур терәк булыр. 
Гургин. Балабыз булсын иде, дип, теләк теләмәгән көнем булды микән минем. Бигрәк тә синең борчылуыңны күрү йөрәгемне телгәли иде, гүзәлем. 
Назлыгөл. Хәзер бар да яхшы булачак, сөеклем. (Исенә төшереп.) Ханым, минем тагын бер яхшы хәбәрем бар. 

Гургин (шаяртып). Бер көнгә күбрәк булмасмы соң, гүзәлем? Анысы ни турында?
Назлыгөл. Ильяс күрәзәче баш вәзир хатыны Гөлбикәнең дә кызы туар, диде. Мин дә төшемдә ике аккошның безгә ак канатлар ташлап китүен күргән идем.

Гургин. Ак канатлар, дисеңме? Син, назлым, Ильяс күрәзәчедән дә уздыргансың түгелме соң? (Бераз уйланып.) Фәрәхзад вәзирнең шатлыгыннан башы күккә тияр инде. Гөлбикә сөенәме?

Назлыгөл. Ул төшне белә, тик Ильяс күрәзәченең ни юравын белми әле. 

Гургин. Күрәзәче сүзенең кайчан чынга ашасын берәү дә белми. Вакыты җиткәч, үзләре белерләр. Фәрәхзад та безнең кебек тилмереп көтә бит баласы тууын.

Назлыгөл. Теләкләребез чынга ашса, без бик бәхетле булыр идек, иншалла.

Гургин. Фәрештәләрнең: “Амин,” – дигән чагына туры килсен, гүзәлем. Бәхетле балалар булып тусыннар. 
Назлыгөл. Балаларыбыз бергә үсеп, тора-бара туганлашып куюыбыз да бар.

Гургин. Хан белән вәзирнең туганлашуы – илдә була торган хәл.

Назлыгөл. Фәрәхзад – синең ышанычлы вәзирең. Туганлашу да зыян итмәс.
Гургин. Баш вәзирнең ышанычлы кеше булуы ханлыгыбызны тагын да ныгыта. (Ашыкканын сиздереп.) Назлым, мин бүген вәзирләремне диванга киңәшмәгә җыйдым. Хәзер шунда китәм. Син мине сараебызда көт.

Назлыгөл. Ханым, мин ярлыларга бераз көмеш акча өләшсәм, ничек булыр икән?

Гургин. Өләш. Мин казна башына әйтермен. Иртәгә вәзир хатыннарын һәм сарай кунакларын җыеп, бәйрәм уздырырсың. Синең күптән күңел ачканың юк. (Беседка янында басып торган сакчыларга ым кага, тегеләре хан каршына килеп басалар.) Сез хәзер үк ханбикәне озатып куегыз.
Сакчылар. Баш өсте, хан хәзрәтләре.

Назлыгөл. Рәхмәт сиңа, ханым-солтаным, тик синең үзеңне кем саклар?

Гургин. Мин үз илемдә, куркырлык яманлыклар эшләгәнем юк. (Сакчыларга карап.) Бүген боларның ияреп йөрүе миңа кирәк түгел. Синең янда булсалар, минем җаным тынычрак булыр. 
Назлыгөл. Ярый, ханым-солтаным, исән-сау кайт. (Китә, сакчылар аның белән чыга, хан карап кала, аннан үзе дә китә.)

 Фәрәхзад, Фарис һәм башка вәзирләр диванга җыелганнар. Гургин ханны көтәләр. Бераздан тантаналы төстә сакчының: “Гургин хан хәзрәтләре,” – дигән тавышы ишетелә. Хан керә, вәкарь белән генә баш иеп, тәхетенә утыра.
Гургин хан. Әссәламәгаләйкем, вәзирләр.
Барысы да. Вәгаләйкемәссәлам, хан хәзрәтләре.

Гургин хан. Я, баш вәзир Фәрәхзад, төньяк иленнән килгән илчеләр ни телиләр?

Фәрәхзад (кулындагы төрелгән кәгазьне сүтеп укый). Алар сәүдә итү, алыш-биреш эшләрен киңәйтүне сорыйлар. Тагын берничә шәһәрдә базарлар ачарга теләкләре бар икән, рөхсәт ярлыклары алырга телиләр.
Гургин. Хуш, син ни дидең?

Фәрәхзад. Хан хәзрәтләре сезгә рөхсәт бирә, дидем. Баш сәүдәгәрләргә ярлыклар тапшырылды. Балавыз, бал, җитен сатучыларга шәһәр базарларында урынны арттырырбыз, дидем.

Гургин. Яхшы эшләгәнсең, баш вәзир. Безгә хәзер ул тауарлар бик тә кирәк. 
Гургин (Фариска мөрәҗәгать итеп.) Фарис вәзир, көньяктан килгән сәүдәгәрләр белән эшләр ничек бара?

Фарис. Алар күп итеп энҗе алып килгәннәр. Борыч һәм башка тауарлары да җитәрлек. 
Гургин. Зәркән осталары, алтын-көмешчеләр килгәнме?
Фарис. Алар да күп. Табыш та шактый булыр төсле.
Гургин. Аларның торыр җирләре яхшымы, угрылар тиярлек түгелме?
Фарис. Бу эшне Хәсән сакчыга тапшырдым. 

Гургин. Боларның барысын да үзең кайгырт, Фарис вәзир. Мин сиңа ышанам. 
Фарис. Баш өсте, хан хәзрәтләре.

Гургин. Хуш, вәзир, гади халык канәгатьме сәүдәгәрләрдән?

Фарис. Бик риза, хан хәзрәтләре, ханыбыз-солтаныбызга озын гомер бирсен ходай, дип телиләр.

Гургин. Бик хуп, вәзир. Халык рәхәт яшәсә, безгә дә рәхәт булыр. Михнәт чигеп яшәгән халык – бәхетсез халык. Андый илнең булуыннан булмавы хәерле. 
Бар да. Шулай, шулай, дөрес сөйлисең, хан хәзрәтләре.

Гургин хан (Гали вәзиргә). Елъязма китабына язып куй, Гали вәзир. “Ханлыгыбызда тынычлык вә иминлек. Игеннәребез дә уңды быел. Тирә-яктагы илләр белән дә тату яшибез. Безнең сәүдәгәрләр Кытайга тиклем барып җиттеләр, илебезгә Багдадтан, Мисырдан сәүдәгәрләр күп килә,” – дип яз.
Гали вәзир. Баш өсте, хан хәзрәтләре.

Гургин. Баш вәзир, Сабир илчене Мисырга җибәрү турында әмер яздым. Сиңа әзерлек эшләрен башлап җибәрергә кирәк булыр. 

Фәрәхзад. Баш өсте, хан хәзрәтләре.

Гургин. Иртәгә сарайда бәйрәм оештырырга әмер итәм. Күптән җыр-көйнең ишетелгәне юк. Сарай халкы бераз күңел ачсын. Гали вәзир, бу эшне оештыруны үз кулыңа ал. (Казна эшен башкаручыга карап.) Казначы, син шәһәрнең мохтаҗ кешеләренә тарату өчен, көмеш тәңкәләр әзерләп куй. 
Ике вәзир бергә. Баш өсте, хан хәзрәтләре.

Фәрәхзад. Хан хәзрәтләре. Минем дә бер тәкъдимем бар.

Гургин. Әйт тәкъдимеңне, баш вәзир.

Фәрәхзад. Җәй үтеп бара, хан хәзрәтләре. Киек-җәнлекләрнең май җыеп яткан вакытлары. Гайса урманында төрледән-төрле кош-корт белән аю-төлкеләрнең, пошиларның күп булуын килеп әйттеләр. Ау оештырсак, ни диярсең, ханым-солтаным.
Фарис (сүзгә катнашып). Баш вәзир, ул урманда арслан күргәннәр. Кайсы яклардан килеп чыккандыр, берәү дә белми. 
Фәрәхзад (канәгатьсез тавыш белән). Бер арсланнан куркып, урманга да кермәскә кушарсыңмы әллә?
Фарис. Иң элек сунарчылар аны тотып кайтсыннар, аннан соң ауга чыгарга да була, диюем.

Фәрәхзад. Без башка аучылардан кимме әллә? Үзебез тотарбыз.

Гургин. Ярар, бәхәсләшмәгез. Бу турыда уйлап карарга ярый. Күптәннән ау оештырганыбыз юк. Коралларыбызны тик яткыру ярамас. Җәй үтсен әле, көзгә таба чыгарбыз, ял итәрбез, иншалла. Аңа кадәр Кытай илчеләре белән эшне төгәллик.
Фәрәхзад (сөенгәнен яшерергә тырышып). Баш өсте, хан хәзрәтләре, вакыты җиткәнче үк, бар да әзер булыр.
Гургин. Диван утырышын шуның белән төгәллибез. Барыгызга да китәргә була. Фәрәхзад, син калып тор. (Чыгалар.) 
Гургин. Сиңа гына әйтәсе сүзем бар, баш вәзир.

Фәрәхзад. Тыңлыйм, хан хәзрәтләре.

Гургин. Баш вәзир, мин сиңа сөенечле хәбәр җиткерәм. Минем углым – тәхет варисым туачак. 
Фәрәхзад. Котлыйм, хан хәзрәтләре. Бәхете белән тусын, илебезнең терәге булсын.
Гургин. Амин, шулай булсын. Сез дә бәхетле көннәр кичерәсез дип ишеттем. Гөлбикә дә балага узган икән, диделәр.
Фәрәхзад (артык сөенмичә). Әйе, тик бу турыда сөйләргә иртәрәк әле.

Гургин. Дөрес әйтәсең. Яман кешеләрдән сакласын ходай, күз тимәсен. Бәхетле балалар булып тусыннар. 

Берничә ай вакыт узган.Сарай бүлмәсе. Назлыгөл белән Гөлбикә сөйләшә-сөйләшә керәләр. Икесенең дә буенда барлыгы сизелеп тора.Назлыгөлнең кулында сары яфраклар белән миләш тәлгәшләре.
Назлыгөл (яфракларны сыйпап). Җәй дә узып китте, көзгә дә килеп кердек.
Гөлбикә. Кышы да килеп җитәр. 

Назлыгөл. Ханның ауга китүенә дә ике көн булды. Нишләптер атчабар белән хәбәр җибәртми.

Гөлбикә. Аулары уңышлы чыккандыр да вакытлары булмагандыр.

Назлыгөл. Юк, Гөлбикә, Гургин хан кайда гына булмасын, иң элек үзе турында хәбәр ирештерә иде. Бүген нигәдер иртәдән бирле эчем поша, бер-бер хәл булмагае.
Гөлбикә. Юкка өзгәләнмә, ханбикә, безгә борчылырга ярамый.

Айсылу, Маһинур, Гәүһәр йөгерешеп керәләр. Башта ни әйтергә белмичә, аптырап торалар.

Маһинур. Ханбикә...

Назлыгөл. Ни булды, Маһинур, төсең качкан?

Айсылу. Син... ни, борчылма, яме.

Назлыгөл. Берәр бәхетсезлек бармы әллә?

Гәүһәр. Аучылар аудан кайттылар. Ак җәймәгә салып, кемнедер күтәргәннәр. 
Айсылу. Вәзирләр елашалар. Без тизрәк синең янга чаптык.

Маһинур. Әнә, үзләре кереп киләләр бугай. (“Яхшылап күтәрегез,” – дигән тавышлар ишетелә. Бераздан сакчылар, вәзирләр керәләр. Күтәргән гәүдәне җиргә куялар. Үзләре башларын түбән игәннәр.)
Назлыгөл. Ни бу? Баш вәзир, Гургин хан кайда?
Баш вәзир (кайгылы кыяфәт чыгарган булып). Ханбикә, Гургин ханны арслан яралады. Әнә ул, без аны бик саклык белән алып кайттык.
Назлыгөл (җәймәне ачып карарга тели). Ханым-солтаным, күз нурым! 

Фарис (аны туктатып кала). Ханбикә, сез куркырсыз, арслан аны каты яралаган. (Ханның ыңгырашуы ишетелә.)
Назлыгөл (аның янына иелеп). Ханым-солтаным, мин монда, хәлең ничек?

Гургин (авырлык белән). Назлым, мин аякка баса алмам, син улыбызны сакла, минем төсем булып улым кала. 
Назлыгөл. Син ни сөйлисең? Алай димә.

Гургин. Баш вәзиргә таян. (Ыңгыраша.)

Назлыгөл (елап). Юк-юк, үлмисең, хәзер табиб килеп җитәр. (Вәзирләргә.) ярдәм итегез аңа. (Елый.)
Фарис (аны торгызмакчы була). Ханбикә, тынычланыгыз.

Назлыгөл (ханның кулыннан тотып). Мине ялгыз калдырма, кара кайгыга салма, ханым. 
Гургин (көч-хәл белән сулыш алып). Фәрәхзад, Фарис, сезгә әйтер сүзем бар.

(Баш взир белән Фарис, калган вәзирләр хан янына тезләнеп басалар.)

Гургин. Баш вәзир, син вакытлыча тәхеткә утырасың. Илне сакла, халыкны рәнҗетмә. (Сөйләшүе авырая бара.) Минем улымны яхшы тәрбиялә, үсеп җиткәч, тәхеткә утыртырсың.
Баш вәзир. Баш өсте, ханым-солтаным.

Гургин. Фарис, баш вәзирнең ярдәмчесе булырсың. Назлыгөлне саклагыз, улымны сезгә калдырам. Назлым... (Сүзен әйтеп бетерә алмыйча үлә.)
Назлыгөл (иңрәп елап, аның күкрәгенә каплана). Җаным минем, ханым-солтаным, кызган безне, калдырып китмә. (Аны ике ягыннан тотып торгызалар, юаталар.)

Баш вәзир. Тынычлан, Назлыгөл ханбикә. Улың турында уйла, сиңа борчылырга ярамый. (Гөлбикәгә.) Ханбикәне алып китегез, аны карагыз. (Кызлар ханбикәне алып чыгалар.) Вәзирләр, Гургин ханның сүзләрен ишеттегезме? Бүгеннән башлап, ханлык белән мин идарә итәм, Фарис минем ярдәмчем булыр. Ханны хөрмәтләп җирләргә боерам. (Казначыга.) Син, казначы, Гургин хан рухына багышлап, мохтаҗларга хәер өләшүне оештыр.
Казначы. Баш өсте... (Ни дип әйтергә белми тукталып кала. Башкалар моны сизеп, бер-беренә карашалар.) Кем дип эндәшергә белмим, баш вәзир.
Фәрәхзад. Ханлык тәхетенә утыргач, хан булмый, кем булыйм. Фәрәхзад хан, дип эндәшегез.

Бар да. Баш өсте, Фәрәхзад... хан. 

8 нче күренеш
Фәрәхзад тәхеттә, Гөлбикә аның янында,көмәне зурайган.

Гөлбикә. Фәрәхзад, тәхеттә утыру сиңа ничек килешә. Вәзирләрең сиңа “Хан” дип дәшәләр. 
Фәрәхзад. Күпме көттем мин бу көнне. Шулай да бар да минемчә түгел әле.

Гөлбикә. Ханым-солтаным, ник алай дисең?

Фәрәхзад. Ханым-солтаным, дип, син генә чын күңелдән әйтәсең. Башкалар ул сүзне теш арасыннан кысып кына чыгаралар
Гөлбикә. Ник мәҗбүр итмисең?

Фәрәхзад. Әлегә ярамый. Назлыгөл ханбикә исән. Аның баласы – тәхет варисы. Мин ул үскәнче генә аның урынында утырырга тиеш. Чын хан ул булачак.
Гөлбикә. Ханбикәне юлыбыздан алып ташларга вакыт инде.
Фәрәхзад. Ярамый. Шикләнүләре мөмкин. Бераз вакыт үтсен инде. Баласын табар вакыты җиткәч юк иттерәм мин аны.

Гөлбикә. Иншалла, шулай булсын. Минем дә тизрәк ханбикә буласым килә. 
Фәрәхзад. Булырсың, сабыр ит. Назлыгөлнең хәле ничек? 

Гөлбикә. Ханның үлемен бик авыр кичерде. Ахирәтләре яныннан да китмичә сакладылар. Хәзер хәле яхшырды. Көн буе баласына киемнәр әзерли, бишек җырлары җырлый.
Фәрәхзад. Ярар, җырласын, күп калмады инде. Гел янында бул. 
Гөлбикә. Яныннан киткәнем дә юк инде. Кызганыч та үзе.

Фәрәхзад. Чит кешеләр белән аралашмасын, бигрәк тә Ильяс күрәзәчене якын җибәртмә. Әйдә, бүлмәңә чык, минем илчеләр кабул итәргә әзерләнәсем бар. (Чыгалар.)
9 нчы күренеш
Хан бакчасы. Фарис белән ханбикә беседка янында.
Фарис. Әйдә, керәбез, ханбикә, салкынайтты.

Назлыгөл. Тукта, Фарис вәзир. Сиңа сүзем бар.

Фарис. Кергәч әйтерсең.

Назлыгөл. Юк, сарайда диварларның да колагы бар. Монда тыныч.

Фарис. Тыңлыйм, ханбикә.

Назлыгөл. Фарис, син ханның якын дусты идең, нишләп саклап кала алмадың аны?
Фарис. Мине Фәрәхзад икенче башка җибәргән иде. Без килгәндә, ул канга батып җирдә ята иде. Үзем дә аптырыйм, нишләп Фәрәхзад сакны көчәйтмәгәндер.

Назлыгөл (елый). Фарис, күңелем сизенә: минем белән дә нидер булыр төсле. Ул-бу була калса, улымны сакла, зинһар.
Фарис. Борчылма, ханбикә, берни дә булмас. Мин сине дә, улыңны да саклармын. Ә хәзер керергә кирәк. (Ханбикәне озата да кире чыга.) 
Фарис. Их, ханбикә, монда әле сер астында сер ята. Очына чыга торган түгел. Фәрәхзад ник мине Гургин хан янында калдырмады икән?

Башлыгын төшереп кигән Ильяс күрәзәче килеп керә.

Ильяс күрәзәче. Кылган гамәлләр уйландырамы, Фарис вәзир.

Фарис. Син кайдан килеп чыктың әле, күрәзәче? Монда күрсәләр, яхшы булмас бит.

Ильяс күрәзәче. Мин ирекле кош. Кая телим, шунда керәм. Килгәнмен икән, димәк, юкка түгел. 

Фарис. Фәрәхзад килеп чыкмагае. 

Ильяс күрәзәче. Чыкса, күзенә бәреп, дөресен әйтермен. Халык арасында аның турында яман сүзләр йөри. Ник ханбикәне бикләп тотасыз? 

Фарис (аның авызын кулы белән каплап). Чү, Ильяс баба, ишетсәләр, харап буласың бит.

Ильяс күрәзәче (аның кулын алып ыргыта). Томалама әле минем авызны. Кичә Фәрәхзад турында дөреслекне әйткән бер мосафирны тотып алып, телен кистерткән, дип сөйләделәр. Бөтен адәмнең дә телен кисеп бетерә алмас.

Фарис. Әкрен, кычкырма. Мине дә, үзеңне дә харап итәсең, югыйсә.

Ильяс күрәзәче. Мин үлемнән курыкмыйм. Әйтәсен әйтәм. Гургин хан үз үлеме белән үлмәде. Ханлык өстендә тагын болытлар куера, Фарис вәзир. Син Гургинны саклап кала алмадың. Хәзер ханбикәгә куркыныч яный. 
Фарис. Син ни сөйлисең, күрәзәче?

Ильяс күрәзәче. Дөресен. Син шуны әйт: ханбикәне саклый алырсыңмы? 
Фарис. Мине аны сакларга Фәрәхзад үзе кушты.

Ильяс күрәзәче. Кара аны, ике җанны саклыйсың. Үз өстеңә гөнаһ алма, Фарис вәзир. 
(Сакчы тавышы: Фәрәхзад хан килә.) 

Ильяс күрәзәче. Хан, имеш. (Фарискә.) Мин бүген китәм, тик онытма: хан сараенда ни эшләнгәнне белеп торам мин. Хуш. Мин белгәнне халык белә, ә ул ханбикәне ярата. Халыкны котыртмавың яхшы.(Чыга.)
Фарис. Уф, усал да соң бу карт. Шулай да әйткән сүзләрендә дөреслек бар төсле. Сак булырга кирәк. (Сакчыларын ияртеп, Фәрәхзад керә. Сакчылар читкәрәк китеп басалар.)
10 нчы күренеш.
Фәрәхзад белән Фарис сөйләшә.

Фәрәхзад. Ханбикәнең хәле ничек?

Фарис. Бик яхшы. Нарасыен тудырыр вакыты җитте. Бүген-иртәгә көтәбез, кендек әбисе әзер тора.
Фәрәхзад. Бала туарга тиеш түгел. 

Фарис (югалып кала). Син ни сөйлисең? Ханбикә сау-сәламәт бит. 

Фәрәхзад. Ханбикәне юк итәргә кирәк. Мин бу эшне сиңа тапшырам, Фарис. 
Фарис. Нәрсә-ә-ә?

Фәрахзад. Чукракландыңмы әллә?

Фарис. Мин бу эшне эшли алмыйм, Фәрәхзад. Бу гадел түгел. Гургин хан ханбикәне сиңа ышанып тапшырды.
Фәрәхзад. Гургин хан юк инде, ханлыкка мин хуҗа. Син бу эшне оештырырсың, эшләвен башка кеше эшләр.
Фарис. Булдыра алмыйм, хан.

Фәрәхзад. Син миңа бурычлы, аннан соң гаиләң турында да онытма. Аларның исәнлеге синең кулыңда.
Фарис (һаман риза булмыйча). Дус кызлары яныннан да китмиләр. Ханбикәгә берәүнең дә кулы күтәрелмәячәк. 

Фәрәхзад. Кызларны мин кияүгә бирәм. Кияүләр бүген үк өйләнергә әзер. Аларда ханбикә кайгысы калмаячак. 
Фарис. Мин риза түгел. 

Фәрәхзад (тавышын күтәреп). Нишләмәкче буласың? Гаиләңне уйла. 

Фарис (тешен кысып). Барын да хәл иткәнсең инде, мин нишли алам соң?
Фәрәхзад. Син ханбикәне урманга алып барырсың, берәр сылтау табарсың үзең. Үтерүче безнең як кешесе түгел, ханбикәне белми. Атна ахырына барын да җиңел генә хәл итәрсең. (Чыга.)
Фарис (башын куллары белән кысып тоткан көе). Я, Аллам, нинди кансызлык. Мин каршы килсәм, икенче берәүдән эшләтәчәк, ә гаиләмне юк итәчәк. Гургин хан, куеныңда явыз елан асрагансың бит син. Кичер мине, мин берни эшли алмыйм. (Елый-елый чыга.)
11 нче күренеш

Урман аланы. Фарис керә. Кулында чүпрәккә төргән бала. Ул шыңшып елый. Фарис аны юата.
Фарис. Елама, нарасый, елама. Анаңны явыз җаннар үтерде. (Елый.) Мин аларны туктатып кала алмадым. Анаңның башын чапкач, теге усал җәллад китеп барды. Мин, анаңны җирләргә дип, кире ул яткан җиргә бардым. Ярый әле китмәгәнмен. Нинди көч ярдәм иткәндер, син тугансың. Дөньяга аваз салып, елап ята идең. Гафу ит, сабыем, мин синең анаңны яклый алмадым. Мине аның янына якын да китермәделәр, тик мин сине саклап калырмын. Син хәзер менә шунда ятып тор. (Ипләп кенә җиргә куя.) Мин ата-анаң турында чын дөреслекне язып, муеныңа бөти тагыйм. (Яза.) Менә булды да. Хәзер менә бу гәүһәр ташларны да кәгазь янына куеп, муеныңа тагыйк. (Баланың муенына бөти тага.) Елама, ханзадә. Син – Гургин хан угылы. Мин сине Хуҗа Әсәд кулына тапшырам. Ул сине үстерер. Сарайдагылар синең дөньяда барлыгыңны белмәсләр. Килер бер көн, син ханлык белән идарә итә башларсың, усал көчләрне куып таратырсың, илгә кабат гаделлекне кайтарырсың. (Баланы күтәреп, алга атлый.) Хуҗа Әсәд бу вакытта көн дә шушы сукмактан базарга бара, әйдә, каршысына чыгыйк. 
Хуҗа Әсәд, бер көй көйләп, боларның янына килеп чыга. Фарисны күреп туктала.

Хуҗа Әсәд. Фарис вәзир, бу вакытта монда нишләп йөрисең?

Фарис. Сине көтәм. Бер гозерем бар.
Хуҗа Әсәд. Әйтеп кара гозереңне.

Фарис. Мин менә бу сабыйны сиңа бирәм. Баланы үземә ала алмыйм. Синең гадел сәүдәгәр икәнең бар халыкка мәгълүм. Бу баланы да тәрбияләп үстерүеңә шикләнмим.

Хуҗа Әсәд. Кем баласы соң ул? Анасы юкмыни?

Фарис. Мин аны урманнан таптым. Кемдер калдырып киткән, ахры. Арслан яшәгән төбәктән тапканга күрә, исемен Ширзад дип куштым. 
Хуҗа Әсәд. Һем, Ширзад “арслан” дигәнне аңлата. Исеменә күрә җисеме, диләр. Арсландай батыр булып үссен бу бала.
Фарис. Син аны тәрбияләп үстерергә ризамы?

Хуҗа Әсәд. Ник риза булмаска? Картаймыш көнемдә бер дигән ярдәмчем булыр. Бир, балаңны.

Фарис. Тик бер шартым бар: бу бала хакында берәү дә белмәскә тиеш. Муенына тагылган бөтине үсеп җиткәнче ачма. Унсигезе тулгач, хан сарае тирәсенә күчеп килерсең.

Хуҗа Әсәд. Борчылма, вәзир, бар да син дигәнчә булыр. Ярый, без китик. Баланы кулына ала, китә.)

Фарис. Хәерле юл сиңа, ханзадә. Мин сине яхшы кешегә тапшырдым. Гургин ханның лаеклы алмашчысы булып үс. Хуш, ханзадә. (Чыга.)
12 нче күренеш

Фарис Фәрәхзад янына керә.

Фәрәхзад. Озакладың, баш вәзир. Нинди хәбәр китердең?

Фарис. Ханбикә бу дөньядан бакыйлыкка күчте. Гургин ханның нәселе дә калмады.

Фәрәхзад (шатлыгын яшерә алмыйча). Бу көнне күпме көттем! Менә хәзер ханлыкның чын хуҗасы мин. (Фарискә.) Казначыга әйт. Зур бәйрәм оештырсын. 

Фарис (ирония белән). Ярлыларга көмеш акча белән хәер дә өләшергәме?

Фәрәхзад. Син нәрсә? Бүген дөньяга килмәгәнсеңдер бит? Байлык таратырга мине Гургин хан дип белдеңме әллә? Монда мин, Фәрәхзад хан хуҗа хәзер.
Фарис. Бәйрәм турында ничек игълан итик?

Фәрәхзад. Гөлбикә ханбикә дөньяга китергән кызым Гөлшадҗанның исем туен үткәрәм. Дөньяның һәр тарафында бу турыда белеп торсыннар!
Фарис. Ханым, тагын нинди әмерең бар?

Фәрәхзад. Исем туе узуга ук, кызым өчен искитмәле матур сарай салдыра башлыйм. Унсигезе тулганчы, ул сарай өлгерергә тиеш. 

Фарис. Сарай төзүче осталарны кайдан чакыртабыз?

Фәрәхзад. Кытайдан. Хан кызына сарайны алар гына төзи ала. Ярый, син эшеңдә бул. Калганын иртәгә сөйләшербез.
Фарис. Баш өсте, хан хәзрәтләре. (Чыга.)

2 нче пәрдә

1 нче күренеш

Унсигез ел вакыт узган. Ширзад белән Гөлшад үсеп буйга җиткәннәр. 
Шул ук беседка, Гөлшад белән дус кызлары Зөбәрҗәт һәм Айбикә керәләр. Атта йөрүчеләр киеменнән.
Зөбәрҗәт. Кызлар, үлә-ә-м. Шәһәребездә шундый чибәр егетләр яшәвен белми идем әле. (Йөрәген тотып.) Йөрәгем менә һаман тынычлана алмый.
Айбикә. Моңарчы күренгәннәре юк иде, кайдан килделәр микән?

Гөлшад (тыйнак кына). Егетләрне матурлык түгел, ә батырлык бизи. Без аларның кем икәнен дә белмибез әле.

Зөбәрҗәт. Мин хан сарае янындагы урамга бер сәүдәгәр күченеп килгәнлеген ишеткән идем. Аның баһадир гәүдәле улы да бар икән, дигәннәр иде.

Айбикә. Әйе шул, мин дә ишеткән идем.
Гөлшад. Нигә шулхәтле исегез китте. Белмәгән, күрмәгән егетләр турында сөйләшмәсәк, бүтән сүзебез беткәнмени?

Айбикә. Кара, кара, теге иң матуры үзеңә төбәлеп карап торганда, күзеңне дә алмыйча карап тордың түгелме соң?

Гөлшад. Күз карау өчен бирелгәндер бит. 

Зөбәрҗәт. Карау белән карау арасында аерма бар шул. Син, кызый, аңа гашыйк булдың бугай.

Гөлшад. Бер дә белмәгән кешегә гашыйк булалар димени?

Айбикә (аларның сүзен бүлдереп). Миңа икенчесе ныграк ошады. Күзләре уйнап тора, әй.

Зөбәрҗәт. Иш – ишен, куш кушын табар, дигәннәр. Үзеңнең күзең дә май ашаган мәченеке шикелле ялт-йолт килеп торды түгелме соң?

Айбикә. Мине күзәткәнче, үзеңә кара. Тимер исемлесенә карадың да каттың. Егетләр киткәч тә, урыныңнан кузгала алмыйча тордың бит.

Зөбәрҗәт. Арттырырга яратасың инде син. (Исенә төшеп.) Исем, дигәннән. Егетләрнең берсе – Алып, ә уртадагысы Ширзад исемле иде.
Гөлшад. Ширзад “арслан” дигәнне аңлата. Ник шундый исем куштылар микән?

Айбикә. Икенче очрашканда сорарбыз.

Зөбәрҗәт. Гел безнең юлыбызда очрап торырлар, дисеңме?

Гөлшад. Бу тирәдә яшәгәч, бер күренми калмаслар әле.

Айбикә (хисләнеп). Их, тизрәк күрәсе иде үзләрен.

Зөбәрҗәт. Нишләр идең?

Айбикә. Минме... минме? Белмим, кызлар, нишләр идем микән?
Гөлшад. Ярый, ул турыда уйлап баш ватмыйк әле. Һәр ялтыраган алтын булмас. Алар безне онытканнардыр да инде.
Зөбәрҗәт. Онытсалар, исләренә төшерербез. Әйдәгез, керик инде. Кичке салкын төшә башлады. 

Айбикә. Иртәгә сахрага чыгабыздыр бит?

Гөлшад. Әти өчебезгә дә гарәп атлары кайтартты. Шуларга атланып чыгарбыз.

Зөбәрҗәт (кулларын чәбәкләп). Яшәсен Фәрәхзад хан. Кызын гына түгел, аның дусларын да кайгырта. (Керәләр.)

Хуҗа Әсәд йортының ишегалды. Ширзад, Тимер һәм Алып керәләр.
Ширзад. Бу нинди көн булды соң? Ук-җәяләребезне сынап карарга дип сахрага чыктык, тик...
Тимер (аны бүлдереп). Тик анда ханлыкның иң чибәр кызларын очраттык...

Алып (түземсезләнеп, аның сүзләрен дәвам итә). Очраттык та дөньябызны оныттык. (Ширзадка карап.) Кайберәүләр шул минутта ук мәхәббәттән башларын югалттылар.

Алып. Арттырма, Тимер. Иң беренче булып, кызларга син сүз куштың түгелме?
Тимер. Мин аларның исемнәрен генә сорадым. Ә менә син теге ут чаткысы кебегенә текәлдең дә каттың.
Алып. Айбикәне әйтәсеңме? (Кыланып.) Аһ, исемә төшереп яндырма йөрәгемне. Мин аңа бүген үк өйләнергә әзер.

Тимер. Син безнең антны бозмакчы буласыңмы?

Ширзад һәм Алып (икесе бергә). Нинди ант?

Тимер. Өчебез дә бер көнне өйләнәбез, дип, сез әйттегез түгелме?

Ширзад һәм Алып. Ә-ә?

Тимер. Мин әле өйләнергә әзер түгел. (Шаяртып.) Шулай да Зөбәрҗәт исемлесен биленнән тотып, атыннан төшергәндә, ут кебек яна иде. Тәненең кайнарлыгы, валлаһи, кулымны пешерде. (Кулына өргән була.)
Алып. Үзең соң, үзең. Бөтенләй телдән калган идең бит.
Ширзад (хисләнеп). Кызлары чибәр дә соң. Ак атка атланганы шундый тыйнак, үзе сабыр. Аның кебек сылу дөньясында юктыр.
Алып. Үзе синнән күзен дә алмады. (Шул арада таякка таянган Ильяс күрәзәче керә. Боларны күзәтә.)
Тимер. Ул бит Фәрәхзад хан кызы Гөлшад.
Ширзад. Син шуны белә торып әйтмәдеңме?

Ильяс күрәзәче (каршыларына килеп баса). Кызы бик шәп булса да, Фәрәхзад – хан түгел.

Ширзад. Син ни сөйлисең, изге ата?

Ильяс. Мин белеп сөйлим. Бу җирнең хуҗасы Гургин хан иде. Аны арсланнан талатып үтерделәр. Ул үлгәч, аның улы хан булырга тиеш иде. Фәрәхзад – вәзир генә ул.
Алып. Кит аннан! Алайса әйт, акыл иясе, хан улы кайда?
Ширзад. Әйе, әйе, хан улы кайда?

Ильяс күрәзәче. Аның анасы чибәр Назлыгөл эзсез югалды, тик күңелем сизә: улы исән. Мин шуны табарга тиеш.

Ширзад. Сиңа ник кирәк ул?

Ильяс. Миңа гаделлекнең җиңүе кирәк. Тәхеттә чын хан утырырга тиеш. Гургин кебек гадел ханның улы да акыллы булырга тиеш, дип беләм.

Тимер. Хан улын безнең арадан эзләмисеңдер бит?

Алып. Без сәүдәгәрләр нәселеннән. 

Ильяс. Берегез бөтенләй сәүдәгәргә охшамаган.

Алып (шаяртып). Әллә минме? Мин хан улы булырга да риза.

Ильяс. Синең кебек тел бистәсе хан улы була димени?

Тимер. Эләктеме үзеңә?

Алып (үпкәләгән кыяфәт чыгарып). Гел шулай. Син миннән дә күбрәк сөйлисең, сиңа тимиләр.

Ширзад. Ярар, үпкәләмә. Изге ата шаяртты гына. (Ильяска.) Син хан улын безнең арадан эзләмә, изге ата. Без бит гади халык.
Ильяс (Ширзадка текәлеп карый). Исемең ничек синең батыр егет?

Ширзад. Ширзад мин.

Ильяс. Кызык исем. “Арслан” дигәнне аңлата. Үзеңне бик тә белгән кешемә охшатам. (Текәлебрәк карый.) Әйе, әйе, син бик тә атаңа охшагансың. Баласына шундый исем куйган атаны күрәсе иде. (Әкрен генә чыгып китә.)

Тимер. Кызык карт. 

Алып. Усал булса да, яхшы күңелле картка охшаган.

Ширзад. Ни әйтергә теләде микән ул? Чыннан да, ник дип миңа Ширзад исемен кушты микән атам?

Тимер. Ник үзеннән сорамыйсың?

Ширзад. Сәүдә кәрваны белән Кытайга китте ул. Ике айсыз кайтмас әле.

Алып. Кызлар турында күңелле генә сөйләшеп торганда, бу карт безне уйга салып китте бит әле. 
Тимер (Ширзадка). Чыннан да, кемгә охшата микән ул сине, икенче юлы сорарга булыр әле.

Алып. Ай-һай, әйтер микән? Бик тә серле картка охшаган.

Тимер (Ширзадка якын килеп). Син бөтенләй уйга баттың.Таралышыйк, булмаса. Өйдәгеләр дә югалткандыр.
Ширзад. Ярый, сез кайтыгыз. Иртәгә төштән соң далага чыгарбыз. 

Алып һәм Тимер. Хуш, Ширзад. (Чыгалар. Ширзад уйланып кала.)
Ширзад. Бик кызык кеше бу акыл иясе. Теге юлы очратканда да озак күзәткән иде, бүген дә текәлеп карап торды. Атаңа охшагансың, ди. Мин атам Хуҗа Әсәдкә бер тамчы да охшамаган. Әллә ул минем атам түгелме? Алайса, кем соң мин? Исемем дә сәер яңгырый. Ширзад – арслан. Бу тирәгә күчеп килүгә, күңелем дә иләс-миләсләнде. Хан сарае да никтер серле булып, җанымны тартып тора. Гөлшад анда яшәгәнгә дияр идем, мин аны бүген генә күрдем. Күңелем сизенә: монда ниндидер сер бар. Тизрәк атам кайтсын иде. Барын да сорашыр идем. (Бакчага Гөлшад керә, Ширзад аны күрми сөйләнә.) Бу хан кызы да бөтен күңелемне яулап алды. Акыл иясе дөрес әйтми аның турында. Гөлшад бары тик хан кызы гына була ала. (Гөлшад аның каршына килеп баса.)
Гөлшад. Атам хан булгач, мин хан кызыдыр инде. Әллә син шикләнәсеңме? 

Ширзад (шатлануын яшермичә). Хан кызы, син кайдан килеп чыктың?

Гөлшад. Әнә теге айдан төштем.
Ширзад. Ышанам, тик синең йөзең ул айныкыннан да яктырак. Күзләреңнең нурын уктай керфекләрең дә яшерә алмый.
Гөлшад. Алайса, хан кызы булуымда ник шигең бар?

Ширзад (аның кулларын тотарга тели, тик уңайсызланып кала). Хан кызлары артык мактанчык һәм кыланчык булалар, үзләрен өстен куярга яраталар, тик син андый түгелсең. Шуңа гына шикләнеп тора идем.

Гөлшад. Мин бүтән төрлемени?

Ширзад. Син бик чибәр һәм бик тә тыйнак. Акыл ягын да ходай синнән кызганмаган.

Гөлшад. Рәхмәт, батыр егет. Мин дә синең гади сәүдәгәр булуыңа ышанмыйм.

Ширзад. Кемгә охшаган соң мин алайса?

Гөлшад. Син ханзадәләр төсле затлысың. (Оялыбрак.) Син тирә-яктагы егетләргә охшамагансың, бик тә матурсың.
Ширзад. Кызык. Бер-беребезне белмибез дә диярлек, ә үзебез күптәнге танышлар сыман сөйләшәбез. Безне нидер бәйли төсле. (Кыюланып китеп, кызның кулыннан тота, Гөлшад та каршылык күрсәтми.) Син әниеңә охшагансыңмы?
Гөлшад (бераз күңелсезләнеп). Мин әниемне белмим. Ул мине тудырганнан соң озак яшәмәгән. 

Ширзад. Минем дә әнием юк.

Гөлшад. Кендек әбием сөйли иде. Әнием гел Назлыгөл исемен телгә ала торган булган, гел аннан кичерүен сораган. Әтидән сорашкан идем, ул берни әйтми.

Ширзад. Әйдә, күңелсезләнеп тормыйк әле. Тора-бара барын да белербез. Минем дә атамнан сорар нәрсәләрем бар.

Гөлшад (яктырып китеп). Сез хан сарае яныннан йорт алган көнне үк күрдем мин сине. Гел очратырга теләп йөрдем.

Ширзад. Димәк, бүген безне язмыш үзе очраштырды. Мин синең белән гел күрешеп торыр идем.
Гөлшад. Мин дә. Тик атам гына сизмәсен, ул картайган саен шикләнүчәнгә әйләнә бара. 
Ширзад. Мин таң алдыннан, бар дөнья йокыда булганда, сезнең бакчагызга килермен. Чыгарсыңмы?

Гөлшад. Әтинең сакчылары төн йокламый каравылда торалар. Безгә бакчада очрашырга ярамас.

Ширзад. Мин сине кайда күрә алам соң?

Гөлшад. Без дусларым белән гел сахрада йөрибез. Иртәгә дә атларыбызга атланып чыгабыз. Гарәп чабышкыларын сынап карыйсыбыз килә.
Ширзад. Димәк, иртәгә очрашабыз.

Гөлшад. Насыйп булса. Ярый, тәмам караңгыланды, мин китим инде, атам көтә торгандыр. Хуш, асыл егет. (Китә.)
Ширзад. Хуш, чибәрем. Нинди гүзәл кыз. Иреннәрен үбеп алудан чак тыелып калдым. Сөекле атам, бу җиргә күчеп килүеңә мең рәхмәт сиңа. Миңа оҗмах капкалары ачылып, хур кызыдай асыл сөяк минем сөйгән ярым булыр, иншалла.

Икенче көн. Хан сарае бакчасы. Ширзад Гөлшадны күтәреп керә. Эскәмиягә утырта. Гөлшад авыртудан ыңгырашып куя.
Ширзад. Бик авыртамы? Кай җирең авырта?

Гөлшад. Тезем бәрелде.

Ширзад. Кая, карыйм әле.

Гөлшад (оялып). Юк, төзәлер әле, тотынма.

Ширзад. Курыкма, мин тотып кына карыйм. Сынмады микән? (Тез тирәсен баскалап карый.)

Гөлшад (тешен кысып түзә). Ай.

Ширзад. Гарәп чабышкыларын беренче тапкыр иярләгәндә шулай куалармыни? Аларны ир-егетләр дә көчкә тыя бит.
Гөлшад. Мин аны кумадым, үзе алып чапты.
Ширзад. Ярый, аягың сынмаган, җәрәхәтең төзәлер.

Гөлшад. Ширзад, син мин коткардың. Ни теләсәң, шуны сора.

Ширзад. Хан кызы, мин синең белән очрашып күрешә алсам, шул җитә. Артыгы кирәкми.
Гөлшад. Мин үзем сезнең бакчагызга килермен. Монда керергә сиңа әти рөхсәт итмәс. 

Ширзад. Гөлшад, монда миңа бик рәхәт. Хан сарае мине никтер үзенә тарта, бу бакча да миңа таныш кебек тоела. Аның һәр тарафыннан җылылык бөркелеп тора.

Гөлшад. Шулай тоела гынадыр. (Сүзне икенчегә борып.) Зөбәрҗәт белән Айбикә кайда?

Ширзад. Алар минем егетләр белән синең чабышкыңны тотарга киттеләр. Тоттырса.

Гөлшад. Димәк, алар тиз генә кайтмаячак.

Ширзад. Әлбәттә.

Гөлшад. Миңа бүлмәмә керергә кирәк, торып басарга булыш әле.

Ширзад. Сиңа басарга ярамый әле. (Күтәрмәкче була.)
Гөлшад. Мин үзем керәм. Әти сине монда күрергә тиеш түгел. (Торып басарга тели, авыртудан кычкырып җибәрә.) Ай, үләм. (Ширзадка тотына.)
Ширзад. Мин сине үзем кертәм. (Күтәреп ала, бераз карап торгач Гөлшадны үбеп ала, кыз да аңа җавап бирә, шулчак Фәрәхзад чыга.)

Фәрәхзад. Бу ни бу? Кызым, нишләп син бу егет кочагында, ни булды?
Гөлшад. Атым ташлап качты, мин егылып аягымны авырттырдым. Бу егет мине коткарды.
Фәрәхзад. Син кем? (Ширзадка текәлеп карый, сискәнеп китә.)

Ширзад. Мин Хуҗа Әсәд улы Ширзад. 

Фәрәхзад (читкә карап). Гургин ханга охшаса да охшар икән.

Ширзад. Рөхсәт итсәгез, мин кызыгызны бүлмәсенә кертеп куяр идем.

Фәрәхзад. Рөхсәт, тик башка вакыт монда кереп йөрмә.
Ширзад. Анысы Аллаһы ихтыярында. (Кереп китәләр.)
Фәрәхзад (сакчыларына дәшә). Алмас, Куймас, бүтән бу егетне сарайга якын да җибәрмәгез. Алмас, син бакча ягын сакла.

Алмас. Шундый итеп саклармын, чыпчык та очып керә алмас, хан хәзрәтләре.

Фәрәхзад. Куймас, син бу егетнең кайда яшәгәнен бел.

Куймас. Хан сараеннан ерак тормый ул. Сәүдәгәр атасы белән бергә яши.

Фәрәхзад. Ишетсен колагыгыз. Мин кызымны сәүдәгәр улы өчен үстермәдем. Гөлшад аның белән очрашырга тиеш түгел. Башыгыз белән җавап бирәсез. 
Сакчылар. Баш өсте, хан хәзрәтләре.

Алып, Тимер һәм Ширзад.

Ширзад. Сез озакладыгыз.

Алып. Гөлшадның атын көчкә тота алдык.

Тимер. Аннан соң Зөбәрҗәт белән Айбикәне озатып куйдык.

Ширзад. Мин Гөлшадны хан сараена кертеп куйдым. 

Алып. Матурмы? Ошадымы хан сарае?

Ширзад. Мин анда югалып калдым. Мине кемдер күзәтә төсле тоелды.
Тимер. Исең киткән икән. Хан сараеның диварларында да күз һәм колак бар, дигәннәрен оныттыңмыни?

Ширзад. Мин ул турыда түгел. Ниндидер күңелгә якын рух бар төсле анда. Бер бүлмәдә кемдер бишек җырын җырлаган кебек тоелды.

Алып. Әнием җырлаган төсле дип тә җибәр. 

Ширзад. Әйе, нәкъ шулай тоелды да.

Тимер. Син безнең кебек үк сәүдәгәр, хан сараенда туып үсмәгәнсең. Сиңа шулай тоела гына. 
Ширзад. Ул җырны минем ишеткәнем булды.

Алып. Нинди җыр турында сөйлисең? Бишек җырын аналар гына җырлый. Син соң әниеңне белмисең дә бит. 

Ширзад. Ант итеп әйтәм: мин аның җырын беләм.

Тимер. Юкны сөйләмә. Диварлардан ишетелмидер бит инде ул? Гөлшад белән ниләр сөйләштегез, шул турыда сөйлә син.

Ширзад. Мин аны күтәреп бүлмәсенә кертеп куйдым. Шул чагында атасын күрдем. Ул миңа бүтән ул тирәдә күренеп йөрмәскә кушты.

Алып. Ник?

Ширзад. Белмим. Миңа шундый усал итеп карады, әйтерсең мин аның кан дошманы.

Тимер. Кызык. 
Алып. Ширзад, юкка исең китмәсен. Кызына өйләнергә теләвеңне белсә, алдыңа килеп тезләнер әле.

Ширзад. Гөлшадның әле ризалыгың алганым юк, син өйләндереп тә куйдың.
Тимер. Алып белән мин өйләнәбез. Зөбәрҗәт белән Айбикә икесе дә риза.

Алып. Өйләнсәк, өчебез дә бер көнне өйләнәбез. Син онытмагансыңдыр бит?

Ширзад. Белмим әле. Ханның үз кызына ризалык бирергә исәбе юк төсле. (Шул чакта шаулашып кызлар килеп керәләр. Зөбәрҗәт – Тимер янына, Айбикә Алып янына барып баса. Ширзад Гөлшадның каршысына бара.)
Алып. Ширзад, бүген без кызлар белән сахрада йөрербез дип сөйләшкән идек. Син ризамы?
Гөлшад. Сез бара торыгыз, минем Ширзадка әйтәсе сүзем бар.

Тимер. Ярый алайса. Кызлар, киттекме?

Айбикә. Әйдәгез, бара торыйк.

Зөбәрҗәт. Атларыбызны да тик тотмыйк. Киттек. (Шаулашып-шаярышып чыгалар.)

Гөлшад. Ширзад, кичә син кайтып киткәч, әти яныма керде. Кем ул, кайдан килгән, ничек таныштыгыз, дип сорашты. Үзе мин сөйләгәндә гел нидер уйлады.
Ширзад. Кызы турында ата һәрвакыт кайгыртадыр инде.

Гөлшад. Ул миңа синең белән бүтән очрашмаска, сөйләшмәскә кушты.

Ширзад (шаяртып). Син – хан кызы, теләгеңә кем каршы килә ала?
Гөлшад. Шаяртма әле, Ширзад. Мин чынлап курка калдым. Атам мине Хәрәзем әмире улына кияүгә бирергә җыена. Туйга әзерләнә башла, диде.

Ширзад (кинәт кабынып китеп). Нәрсә-ә, кияүгә бирергә? Син ни дидең?

Гөлшад. Ярый, дидем. Ризалашкан булдым. Югыйсә ул мине бикләп тотачак. 
Ширзад (кызны кочаклап ала). Гөлшад, мин сине бер күрүдән үк яраттым. Миңа синсез яшәү юк. Без бергә булырга тиеш.
Гөлшад. Мин дә сине яратам. Хәтерлисеңме, беренче тапкыр күрешкәндә, күзләребезне ала алмыйча, бер-беребезгә карап торган идек.

Ширзад (аның битен сыйпап). Ул көн минем күңелемдә мәңгегә уелып калды. Мин синең өчен үләргә дә әзер.

Гөлшад. Юк, Ширзад, без бер-беребезгә исән килеш кирәк. Акыл белән эш итсәк, теләгебезгә ирешербез.
Ширзад. Нишләргә кушасың? Урлап качаргамы?
Гөлшад. Бераз түзик. Бар да безнеңчә булыр. Мин көн дә кич белән бакчага йөрергә чыгармын, менә шунда очрашырбыз. Тора-бара әтиемнең ризалыгын алырмын. Ул мине бик ярата. Барыбер мин дигәнчә булыр.
Ширзад. Ярый, багалмам. Тик сакчыларыңнан курыкмыйсыңмы?

Гөлшад. Алар минем әмеремне берсүзсез үтәргә тиешләр. (Башын Ширзадның җилкәсенә куеп.) Иртәгә шушында көт мине. 
Ширзад. Мин сине өзелеп яратам, хан кызы. Беренче күрүдән үк, гомерлек ярым итеп сине сайладым. Син барыбер минеке булачаксың. Шунсыз миңа тормыш юк. (Яратып иркәли.)
Гөлшад. Нинди матур сөйлисең. Гомерем буе тыңлап торырга да риза. Мин дә сиңа мәңгелек яр булырга телим, бәгърем. (Кинәт исенә төшеп.) Ширзад, әйдә дусларыбызны куып тотыйк тизрәк. Далага чыккач таба да алмабыз аларны. 

Ширзад. Әйдә, очтык. (Китәләр.)

Фәрәхзад белән Фарис керәләр. Фәрәхзад борчулы. Сакчылары Алмас белән Куймас бер читкә барып басалар.

Фарис. Кичә дә йөзеңне кара болыт каплаган иде. Бүген дә борчулы күренәсең. Ни булды, хан?

Фәрәхзад. Кичә шушы бакчада кызым Гөлшадны бер егет белән күрдем.

Фарис. Кызыңның нәкъ егетләр сөяр чагы түгелмени? Борчылырга сәбәп юк.

Фәрәхзад. Алар үбешеп торалар иде.

Фарис (көлә). Моның ни гаебе бар? Үзеңнең яшь чагыңны исеңә төшер.

Фәрәхзад (ачуланып). Бүлдерми генә тыңлый аласыңмы син, юкмы?

Фарис. Я, ачуланма, тыңлыйм. Шуннан ни булган?

Фәрәхзад. Шуннан – шул. Ул егет бик тә Гургин ханны хәтерләтте миңа. Исеме дә кешечә түгел. Ширзад, диде бугай.
Фарис (сискәнеп китә, читкә карап). Теге бала үсеп җиткән, димәк. (Фәрәхзадка.) Булмас, нидер бутыйсың син, хан.

Фәрәхзад (күзләренә күрсәтеп). Алдасам, ике күзем чәчрәп чыксын менә. Гургин хан каршыма килеп басты дип торам. Дөресен әйт, вәзир. Син Назлыгөлнең үле гәүдәсен күрдеңме теге чакта?
Фарис (моңсуланып китеп). Күрдем. Үз кулларым белән җирләп кайттым.
Фәрәхзад (башын кысып тотып). Алайса, кайдан килеп чыкты бу бәла? Фарис, минем күңелем тыныч түгел. Әгәр дә Гургин ханның улы исән булса? Ул мине дә, кызымны да үтертәчәк бит.
Фарис. Борчылма, хан. Бер-берсенә охшаган кешеләр азмыни?

Фәрәхзад. Шулай дисеңме? Барыбер җан тыныч түгел.
Фарис. Оныт бу турыда. 

Фәрәхзад. Алай да саклык чаралары күрергә кирәк. Мин кызымны Хәрәзем әмире улына кияүгә бирәм. Гали вәзиргә шул эшне тапшырдым. Барсын, сөйләшсен.

Фарис. Хәрәзем ерак бит. Кызыңны күрмичә тора алырсыңмы соң? Сагынмассыңмы, диюем.

Фәрәхзад. Барыбер кияүгә бирми булмый. Якын тирәдә аңа лаеклылар юк. Миңа тәхетне калдырырлык ышанычлы кеше кирәк.

Фарис. Үзең яхшырак беләсең булыр. 

Фәрәхзад. Син туй хәстәрләрен кара. Ярты ел эчендә туй ясарга кирәк. Барын да сиңа ышанып тапшырам. 

Фарис. Баш өсте, хан. Мин китим алайса.

Фәрәхзад. Бар. бөтенесен дә яхшылап кара. (Фарис чыга.) Әй, сакчылар, якынрак килегез. (Тегеләр хан янында.)
Фәрәхзад. Теге егетне күзәтәсезме?

Алмас. Бар да сез дигәнчә эшләнә, хан.

Фәрәхзад. Гөлшад белән күрешмәделәрме? Ул кайларда булды?

Куймас. Юк, күрешмәделәр. Хан кызы дуслары белән сахрага чыкты.
Фәрәхзад. Озата бардыгызмы?

Алмас. Хан кызы кушмады. Койрык кебек тагылып йөрмәгез, мин кызлар белән йөрергә чыгам, дигәч, ияреп бармадык.

Фәрәхзад. Карагыз аны, башыгыз белән җавап бирәсез. Юкка гына әзмәвердәй ике сакчы тотмыйм мин. Ширзадны хан кызы белән күрәсез икән, аны юк итегез. Миннән рөхсәт.
Куймас, Алмас. Баш өсте, хан.
Фәрәхзад. Хәзер мине ялгызымны калдырыгыз. Чыгыгыз. (Китәләр.)
Фәрәхзад (үз-үзенә урын таба алмый йөренә). Их, Гөлбикә, Гөлбикә. Бигрәк яшьли гүр иясе булдың. Ялгызымны калдырып киттең дә... Назлыгөлнең үлемен авыр кичердең шул. Һәр почмактан аның күзләре карап тора, ди торган идең. Ханбикәнең җаны тынычлык бирмәде сиңа. (Авыр сулап.) Күз алдында сулып-кибеп вафат булдың. Хәзер сиңа рәхәт, синең җаның тыныч. Мин генә тыныч түгел, Гөлбикәм. Кая барсам да, кешеләр миңа туры карамаска тырышалар. Гургин ханны арсланнан талатып үтергән дигәннәрнең телен кистереп кенә котылып булмый икән шул. (Башын кулы белән тотып, ярым елап.) Соңгы вакытларда Гургин хан төшемә керә башлады. Бармагын яный. Мин кушканны үтәмәдең, ди. Әйе, әгәр аның улын исән калдырган булсам, үземә бу тәхет эләкми иде. (Тәхеткә нәфрәтләнеп карый, тибә.) Нинди рәхәт бирдең син миңа? Гөлбикәм үлде, үземнең җаным тыныч түгел. Гел нидер булыр төсле. Бу егетне күргәннән бирле, ашым – аш, йокым йокы түгел. (Чыга.)

Җайдаклар киемендә Гөлшад, Айбикә, Зөбәрҗәт керәләр. Көлешәләр, күңелләре күтәренке.

Айбикә (эче катып көлә). Алыпны кызык иттем дә соң. Минем чабышкыны куып җитәм дигәндә генә, тегенең атына камчы белән берне сугуым булды, аздан гына мәтәлеп төшмичә калды Алыбым. Үзен әллә кемгә санап йөрмәсен бүтән.
Зөбәрҗәт. Син артыгың кыланасың, Айбикә. Атка атланып, кыз куыш уйнау борынгыдан калган гадәт. Егылып имгәнсә, нишләр идең?
Айбикә. Аттан егылып төшәрлек булгач, егет буламыни ул?

Гөлшад. Икенче тапкырында Алып сине дә кызык итте. Каршыңа килеп чыгып, үзеңне күтәреп ияренә утыртканда, һай, дип кенә әйтә алдың.

Айбикә (авызын турсайтып). Ул хәйлә белән җиңде. Икенче юлы күрсәтәм әле мин аңа.

Зөбәрҗәт (хыялга бирелеп). Их, кызлар, даланың шушы уенын үлеп тә яратам соң. Мин атымны юри тыеп чабам. Тимер тизрәк куып җитеп, битемнән үбеп алганда, нинди рәхәтлекләр кичерүемне белсәгез иде. 
Айбикә. Бөтенләй эреп китә күрмә тагын. Туйга хәтле бераз түзсәң дә ярый. (Гөлшадка карап.) Монда бездән дә остараклар бар әле.
Зөбәрҗәт. Гөлшад белән Ширзадка җитәме соң? Аларның атларына канат үсеп чыга, ахрысы. Үзләре дә күккә ашып очып китәрләр сыман тоела миңа.

Гөлшад. Юк ла, сез үзегез дә бездән калышмыйсыз. Мин далада гына үземне очар кош сыман ирекле тоям. Хан сараенда тыным кысыла минем. Сине бар да күзәтәләр, ялгыз калып уйланырга да мөмкинлек бирмиләр.

Айбикә. Син дә зарлансаң инде. Бүген көнозын егетең белән бергә булдың. Нәрсә сөйләшеп бетерәсең син аның белән, ә? 

Гөлшад. Ул миңа шигырьләр укый, яратуы хакында шундый матур итеп сөйли, мин үземне оҗмах бакчасында итеп сизә башлыйм.

Зөбәрҗәт. Син шулай итеп яратуың белән бәхетле, Гөлшад.

Гөлшад. Мин дә кеше бит. Әнә сез үзегез сайлаган егеткә кияүгә чыгарга җыенасыз. Минем шулай эшләргә дә хакым юк. Миңа парны атам сайлый.
Айбикә. Кайгырма, Гөлшад, берәр җае табылыр. Яраткан кешеләрнең кавышмый калганы юк әле.

Зөбәрҗәт. Тс-с, әнә Фәрәхзад хан килә. Булмаса, без китик, Айбикә.

Айбикә. Әйдә. 
Гөлшад. Кызлар, иртәгә төштән соң очрашырбыз, яме. 
7 нче күренеш
Фәрәхзад керә. Кызы белән йомшак итеп сөйләшә.
Фәрәхзад. Гөлшад кызым, сиңа сүзем бар.
Гөлшад. Тыңлыйм, атам.

Фәрәхзад. Сине Ширзад белән күргәннән бирле төн йокым качты. Ул безгә тиң түгел, син аның белән очрашмыйсыңдыр бит?
Гөлшад. Атам, юк-барны уйлап, башыңны катырма. 

Фәрәхзад. Тиң ярны табып, кияүгә чыгу юк-бар нәрсә түгел.

Гөлшад. Минем әле кияүгә чыгам, дигәнем юк, атам.

Фәрәхзад (үпкәләп). Әниең исән булса, син аның белән болай төксе сөйләшмәс идең.
Гөлшад. Әнием мине чит-ят җиргә кияүгә бирергә теләмәс тә иде, ә син мине Хәрәземгә тикле биреп җибәрергә дә әзер.

Фәрәхзад. Мин сине ялгыш адым ясаудан сакларга телим, кызым. Безгә тиң булмаганнар белән аралашасың бит.

Гөлшад (кызгандырырлык итеп еламсырый). Син мине еракка җибәреп котылырга телисең. Әнием булса... (Чынлап елый башлый.)

Фәрәхзад (югалып кала). Кызым, кызым Гөлшад, тынычлан әле, мин әле Хәрәземгә илчеләр җибәрмәдем. 

Гөлшад (ачылып китеп). Чынлапмы, атам?

Фәрәхзад. Дөрес, кызым. Минем дә сине еракка җибәрәсем килеп тормый, тик бар да үзеңнән тора. 
Гөлшад. Ничек?

Фәрәхзад. Теге егет белән араңны өзәргә тиешсең. Тора-бара насыйп яр да табылыр, иншалла. 
Гөлшад. Ярый, мин риза, атам, тик синең сакчыларың да миңа тагылып йөрмәсеннәр.
Фәрәхзад. Йөрмәсләр, әйтермен. Әйдә, кызым, керик инде.
Гөлшад. Мин бераз һава суларга телим, бераздан керермен.
Фәрәхзад. Озак йөрмә, кызым. (Китә.)
Гөлшад. Их, атам, атам, Ширзадны ничек яратуымны белмисең шул. Аның белән генә бәхетле булачагымны аңласаң иде син. Минем өчен ул ханзадәгә тиң. Ул минем җанымның яртысы. Аның мәхәббәте минем тормышымны матурайтып җибәрде. Менә бүген дә, сөюебезне саклап калу өчен, сине алдадым, атам. Кичер мине. Бәхетле булуымны күргәч, син мине үзең үк гафу итәрсең әле. (Үз-үзенә.) Ә хәзергә миңа саграк булу кирәк. Әтине ачуландырырга ярамый, югыйсә эшне бозып куюым бар. (Керә.) 
8 нче күренеш

Фәрәхзад ике сакчысы белән керә.

Фәрәхзад. Алмас, Куймас, минем әмеремне тыңлагыз.
Сакчылар. Баш өсте, хан.

Фәрәхзад. Бүгеннән башлап, Гөлшадның кайда йөрүен, кемнәр белән очрашуын тагын да ныграк күзәтегез. Тик аңа күренеп йөрүдән сакланыгыз. Ул үзен күзәтмиләр дип уйласын. 
Куймас. Ярый, хан хәзрәтләре, шулай эшләрбез.

Алмас. Теге егет белән очрашса нишләргә?

Фәрәхзад. Аны юк итегез, тик Гөлшад белмәсен.
Сакчылар. Баш өсте, хан хәзрәтләре.

Фәрәхзад. Барыгыз, эшегездә булыгыз. (Сакчылар китәләр.)

Фәрәхзад. Сакны көчәйтү кирәк. Гөлшадка ышанырга ярамый. Бик җиңел генә ризалашты. Бу бер дә юкка түгел. Ул үз хәйләсен корсын, ә без үзебезчә эшлик. Алма кебек кызымны бер беткән сәүдәгәр өчен үстермәдем. Ничек булса да ул малай актыгын юлдан алып ташларга кирәк. Фәрәхзад хан, диләр мине. Кайчандыр ни көчле Гургин ханны да юк иткән кеше мин. Бер сәүдәгәргә генә көчем җитә әле минем. (Чыга.)
9 нчы күренеш
 Икенче көн. Гөлшад бакчада. Ширзад керә.
Ширзад (Гөлшадның кулларыннан тотып). Сөеклем, бүгенге көнне көч-хәл белән уздырып җибәрдем. Сине озаграк күрми торсам, нишләргә белмим. Йөрәгемдәге хисләр ялкынына түзә алмыйча, аргамагыма атланып, далага чыгып чабам. Атымны кара тиргә батырып чаптырсам да, ул ялкын көчәя генә бара. Мин бер минут та синсез яши алмыйм, Гөлшадым.
Гөлшад. Баһадирым минем, мин дә сөю утында янам. Очрашу минутларын көчкә көтеп алам. (Аның чәчләреннән сыйпый.) Мине синнән аерсалар, бер минут та тора алмаячакмын, саргаеп үләчәкмен. (Ширзад аны кочагына алып иркәли.)
Ширзад. Безне аерырдай көч юк. Мәхәббәтебез өчен иң авыр көрәшкә ташланырга әзермен. (Хисләнеп.) Мин ана назы күрмичә үстем. Сөйгәнемнең назыннан да мәхрүм итмәс әле ходай. 

Гөлшад. Бәлки безгә җиңел генә кавышу насыйп булыр.

Ширзад. Гөлшад, әтиең белән сөйләшә алдыңмы әллә? 
Гөлшад. Сөйләштем, ышандырдым да кебек. Ул Хәрәземгә илчеләр җибәрмәскә риза булды.

Ширзад. Шулай җиңел генә килештеме?

Гөлшад. Юк, мин аңа синең белән очрашмаска сүз бирдем.
Ширзад. Ул җиңел генә хәйлә кармагына эләгә торган кеше түгел.

Гөлшад. Үзем дә шикләнәм. Вакыт күбрәк узган саен, түземлеге төкәнеп ризалашыр, дип уйлыйм.

Ширзад. Шулай да сиңа саграк булу кирәк. Кул-аягыңны бәйләп, яшерен генә чит җирләргә озатмагае.

Гөлшад. Ул мине бик ярата. Андый эшкә үк бармас.

Ширзад. Син аны күбрәк беләсеңдер, тик уяу булу комачауламас.

Гөлшад. Мин карар кылдым: безнең теләгебез белән ризалашырга теләмәсә, чит мәмләкәткә качып китәрбез.
Ширзад. Мин синең кыюлыгыңа сокланам, җаным. Синең белән җир читенә дә китәргә риза. Тик без үз җиребездә рәхәт тормыш кичерергә тиеш, дип саныйм. 

Гөлшад. Син акыллы шул, Ширзад. Хаклык та синең якта.

Ширзад. Без үз теләгебезгә ирешербез, барлык киртәләрне җимерербез. Гаделлек безнең якта.
Гөлшад (иркәләнеп, аның күкрәгенә башын куя). Мин сиңа ышанам. Без беркемгә дә начарлык теләмибез. Яратышып яшәүнең гөнаһы юк. (Үбешәләр.)
(Бакчада пышылдап сөйләшкән тавышлар ишетелә. Икесе дә сискәнеп башларын күтәрәләр.)
Гөлшад. Кемдер бар. Ширзад, мин китим. Әтинең сакчылары иснәнеп йөри торганнардыр. Син сак бул. Тиз кит биредән. Иртәгә шушында очрашырбыз. (Китә.)

Ширзад. Бу нинди тынычсыз урын? Шулай да сакланганны саклармын, дигән. Китәргә кирәк. (Чыгу юлына борыла. Каршысына кылычларын күтәреп, Алмас белән Куймас килеп чыга.)

Алмас. Эләкте асыл кош аягыннан.

Куймас. Хәзер сиңа безнең кулдан ычкыну юк. 

Алмас. Алыштанмы, әллә салыштанмы?

Ширзад. Иң элек алыштан, аннан булыр салыштан. (Кылычын суырып чыгара, тегеләр дә кылыч күтәреп Ширзадны ике яктан эзәрлеклиләр. Тавышсыз гына көрәш башлана, кылычлар чыңлап куя. Тегеләр дә көчле, Ширзад та бирешми. Аның хәрәкәтләре төгәл. Ул дошманын эзәрлекләүче арслан сыман җитез. Озак кына алышканнан соң, Алмас

 Ширзадка якын килеп, кылычы белән кизәнә, тик Ширзад иелеп кала, аннан җитез генә сикереп торып, дошманының кылычын бәреп төшерә. Үз кылычын тегенең күкрәгенә тери.)

Ширзад. Кемгә кылыч күтәрүеңне беләсеңме син, шакал. Синең каршыңда сугышчы Ширзад-арслан тора. Мә, ал, кирәгеңне. (Җәрәхәтли.Тегесе ыңгырашып егыла.)
Баштарак югалып калган Куймас Ширзадның артыннан килеп чапмакчы була, тик Ширзад кинәт борылып, кылычы белән тегене эзәрлекли башлый. Озак сугышалар. Ул арада агачлар артында Гали вәзир белән Фарис, икенче яктан Хуҗа Әсәд белән күрәзәче Ильясның керүе күренә. Сугыш кыза бара, Куймасның хәле бетә бара, ә Ширзад һаман аны бер якка кысрыклый бирә. Тагын бер талпынып, ул дошманын җәрәхәтли. Тегесе егыла.)
Гали. Үтерде, явыз. Ханның иң көчле сакчыларын үтерде, тотыгыз аны, тотыгыз.

Ильяс күрәзәче. Эткә эт үлеме. Бу баланың гаебе юк. Сакчылар үзләре ерткычларча аңа ташландылар. Мин аны баядан бирле күзәтеп тордым. 

Хуҗа Әсәд. Улым Ширзад, ни булды монда? Хан сакчыларын син үтердеңме?

Ширзад (атасын кочаклап). Исәнме, атам, син кайчан кайттың?

Хуҗа Әсәд. Мин кайтып төштем, ә син юк. 
Ширзад (Сакчыларга төртеп.) Бу шакалларны үлем тиз генә алмый, кайгырма, атам, исән алар. Мин аларны җәрәхәтләдем генә. (Вәзирләр сакчылар янында кайнашалар,тегеләре ыңгырашалар.)
Хуҗа Әсәд. Күрәзәче шушы якка киткәнеңне әйткәч, йөрәгем жу иткәние, сине шул хәлдә күрергә булган икән. (Елый.)

Ильяс күрәзәче. Ник елыйсың, тиле? Улыңны үтергән булсалар, сөенер идеңме әллә? Шөкер ит, улың исән-сау. (Кычкырана-кычкырына Фәрәхзад керә.)
Фәрәхзад. Йокы мазасы бирмисез, нинди тавыш соң монда. (Җирдә яткан сакчыларын күреп имәнеп китә.) Нәрсә булды монда?
Фарис. Менә бу егет сакчылар белән сугышып, аларны җәрәхәтләгән.

Ширзад (алга чыгып, Фәрәхзад каршысына баса. Тегесе куркып кала, артка чигенә). Мин синең бер гаепсез кешегә ташланган ерткыч шакалларыңа бераз сабак бирдем. Сугыш коралын кайда кулланырга икәнен онытмаслар моннан соң.
Фәрәхзад (ачуына буылып). Нәрсә карап торасыз? Сакчыларны алып чыгыгыз, ә бу башкисәрне төрмәгә ябыгыз. 

Ширзад. Якын киләсе булмагыз. Мин үтерүче түгел, ә гаделлек сөюче гади бер сәүдәгәр генә. Миңа усаллык эшләгәннәргә җавап кына бирдем.

Ильяс күрәзәче. Әйтәм бит, ханнар каны ага бу балада. Охшаса да охшар икән Гургин ханга. (Хуҗа Әсәдкә.) Хуҗа Әсәд, дөресен әйт, кем баласы бу?
Хуҗа Әсәд. Ширзадта минем каным акмый. Миңа аны тәрбияләргә бирделәр. (Бар да шаккаталар.)
Ширзад. Син минем атам түгелмени? 
Хуҗа Әсәд. Юк, улым, мин синең тәрбияче атаң гына.

Ширзад. Кем соң минем атам?
Ильяс күрәзәче. Сабыр ит, улым. Тыңлап бетер. (Фәрәхзадка.) Фәрәхзад, теге вакытта син телен кистерткән бер бәндәнең сүзләре дөрес булып чыкты бит. Ул Назлыгөлне юк иткәннәрен, ә баласын синең вәзирең Фарис коткарып калганны күргән булган. Син, ул-бу булганчы дип, мескеннең телен кистердең.

Ширзад. Атам, бу карт ни сөйли? Аңлатып бирче.

Хуҗа Әсәд. Ул дөресен сөйли. (Фарискә.) Фарис вәзир, ник дәшмисең?

Фарис. Бу көннең киләсен күптән көттем мин. (Фәрәхзадка.) Фәрәхзад, теге вакытта Назлыгөлнең баласын коткардым мин. Ханның нәсел дәвамчысын саклап каласым килде. Мин ул нарасыйны Хуҗа Әсәдкә тәрбиягә бирдем. Күрәм, ул бу баланы үзе кебек намуслы итеп тәрбияләгән. 
Фәрәхзад. Ничек исбатларга җыенасың?

Фарис. Мин аңа Ширзад исемен куштым, ә муенына тагылган язуда бар да әйтелгән. Язу янына ханбикәнең берничә гәүһәрен дә куйдым.

Хуҗа Әсәд. Улым, бир ул язуны.

Ширзад. Атам, син аны догалар салынган бөти дидең, ачмыйча сакларга куштың. Ник баштан ук дөресен әйтмәдең? 

Фарис. Синең тәрбияче атаң – бик намуслы кеше. Мин аңа серне вакыты җиткәнче сакларга үзем куштым. Бу синең исән-сау үсүең өчен кирәк иде.
Хуҗа Әсәд. Дөресе шул, улым.

Фарис. Менә хәзер вакыты җитте. Сиңа унсигез тулды. Син – тәхет варисы. Күрәм: хан тәхетенә утырырырга әзер.
Ширзад (муеныннан язуны алып бирә). Фарис вәзир, үз язуыңны үзең укып бир.

Ильяс күрәзәче (Ширзадның җилкәсеннән кагып). Менә шулай җиңелчә генә әмер бирүенә хәтле Гургин ханныкы бит. (Вәзиргә.) Укы, вәзир. Назлыгөлне саклый алмасаң да, улын саклап калгансың икән. Рәхмәт сиңа. Хан улының исән булуын күңелем сизгән иде минем. (Күз яшьләрен сөртә.)

Фарис (Фәрәхзадка). Фәрәхзад, син ачуланма. Мин дөресен сөйләргә тиеш.

Фәрәхзад (тыныч кына). Мин Ширзадны күргәннән бирле, җан тынычлыгымны югалттым. Чирен яшергән үлгән, диләр. Дөреслекне яшереп кенә, миңа бәхет килмәс инде. Язмыштан узмыш юк. Укы.
Фарис (укый). Бу бала – Гургин хан белән Назлыгөл ханбикәнең улы Ширзад. Аның атасын арслан талап үтерде, анасын Фәрәхзад вәзир үтертте. Гургин ханның улы туып, хан тәхетенә утыра алмасын өчен, ул аны туганчы ук юк итәргә теләде. Бу бала сау-сәламәт туды. Мин аның исәнлеге өчен борчылып, Хуҗа Әсәдкә тәрбиягә бирдем. Сәүдәгәргә серне ачмаска куштым. Язу янындагы гәүһәрләр анасының үз баласына соңгы бүләге булсын. Бу хатны язучы – Фарис вәзир. (Бар да тынып калалар. Ширзад гәүһәрләрне кулына алып, аларны битенә куеп тора, күз яшьләрен сөртә, карт вәзирләр дә елый.)

Ширзад. Анам, мин синең кем икәнлегеңне дә белмичә, сабый чагымнан ук ана назы күрмичә яшәдем. Анам булса, кадер-хөрмәт эчендә яшәтер идем, дип уйлый идем. Ә синең изге җаныңны явыз кешеләр харап иткән икән. Әйт, анам, бу дөньяда яшәргә лаекмы алар? 
Ильяс күрәзәче. Фәрәхзад, Гургин ханны да син үтерттең бит. Ник дәшмисең? 
Фәрәхзад (Ширзад алдына барып тезләнә, шул чакта Гөлшад кереп тыңлап тора). Ширзад ханзадә, мин синең атаң белән анаңны үтерттем. Тәхеткә утырасым килде, тик беркайчан да, беркем дә мине хан итеп танымады. Мин гомерем буе бәхетсез булдым. Сине беренче тапкыр күргәч, мин Гургин ханны күргәндәй булдым. Дөресен сөйлим микән әллә, дип уйладым, тик куркып калдым. Сине юлымнан алып ташларга, кызым Гөлшадтан аерырга теләдем. Мин дөньяның иң бәхетсез кешесе. Гургин белән Назлыгөлне халык һаман да ярата, искә ала. Алар үлгәч тә, миннән бәхетлерәк. Мин синнән гомеремне саклап калуыңны сорамыйм. Миңа мондый газаплы тормышның кирәге юк. Син мине юк итә аласың, тик бер үтенечем бар: гафу ит син мине. Бу фани дөньядан зур гөнаһлар белән китсәм дә, синнән гафу ителәсем килә.
Ширзад (ачуын көчкә тыеп). Гафу итәргә? Кемне гафу итәргә? Атам-анамны юк итеп, мине ятим калдыручынымы?

Фәрәхзад. Алайса, ал кылычыңны, үлемне синең үз кулларыңнан кабул итим.

Ширзад. Мин кылычымның синең каныңа буялуын теләмим. Нәҗес ул.

Гөлшад (йөгереп килеп). Атам, мин ни ишетәм? Безнең нәселнең намусы кеше канына буялган булып чыгамыни? Әйт, атам, бу дөресме?
Фәрәхзад. Кызым, күз нурым, мин синең алдыңда да гөнаһлы. Кичер мине. 

Гөлшад. Атам, син миннән мәхәббәтемне тартып алдың. Мин моннан соң Ширзадка күтәрелеп тә карый алмаячакмын бит. Син мине дә бәхетсез иттең. Их, атам, атам. Сине Аллаһы үзе ярлыкасын. (Шул чакта Гөлшад белән Ширзадның дуслары да керә.)
Ильяс күрәзәче. Кызым, бик бетеренмә, балалар аталары өчен җавап тотмыйлар. Синең сөйгән ярың каршында гаебең юк. Онытма: Ширзад ханзадә – намуслы ата-ана баласы. Ул сөйгәнен бәхетсез итәргә теләмәс. Сез бер-берегез өчен яратылган затлар. Икегез дә бәхетле булырсыз. Илгә кабат Гургин хан белән Назлыгөл рухын кайтарырсыз. 
Хуҗа Әсәд. Кызым, торгыз атаңны, гафу итә белү – изгеләргә хас сыйфат. Син аны кичер, атаңның шундый хәлдә кешеләр арасында яшәве дә үлемгә тиң. Мондый тормышны ходай күрсәтмәсен. (Гөлшад атасына торып басарга булыша.)

Гөлшад (Ширзадка). Җанымнан да артык күргән, сөйгән ярым. Шундый кешенең кызы булуым өчен кичер мине.

Ширзад. Гөлшад, ата-ананы сайлап алмыйлар. Синең минем алда гаебең юк. Күрәзәче дөрес әйтте. (Хуҗа Әсәд янына килеп.) Мин – ханзадә, тик мине тәрбияләп үстерүче Хуҗа Әсәд барыбер минем атам булып калыр. Рәхмәт, сиңа, атам.

Хуҗа Әсәд. Улым... (Сүзен әйтә алмыйча елый.)
Гөлшад. Ширзад, минем атамны ни көтә?

Ширзад. Минем аның гомеренә кул сузарга хакым юк. Синең атаңның гомере бер Аллаһы кулында. Мин аны гафу итәм. Кеше җанын кыеп, яшь-кан аша тәхеткә утырасым килми. Бу илгә кабат тынычлык, матур тормыш кайтуын телим. Атам-анам да мине хупларлар иде. (Бар да җиңел сулап куялар, йөзләрдә елмаю балкый.)
Гөлшад. Рәхмәт сиңа, ханзадә.
Фәрәхзад. Рәхмәт, ханзадә, минем кызым синең белән бәхетле булыр. Рәнҗетмә аны. (Кызына.) Кызым Гөлшад, бәхетле бул, миннән сезгә фатиха.

Гөлшад. Атам, син саубуллашкандай сөйләнәсең.

Фәрәхзад. Кызым, мин бу илдә кала алмыйм, Хәрәземгә китеп, гомеремне шунда төгәллисем килә. Бәхил бул, кызым. Бәхил бул, ханзадә. Бәхил булыгыз. (Таҗын салып, Фарискә тоттыра да чыгып китә.)
Гөлшад. Хуш, атам, бәхил бул.
Ильяс күрәзәче. Балалар, илебездә гаделлек җиңеп чыкты. Гургин хан нәселе бетмәде. Хаклыкның җиңеп чыгуын халык бүген үк белсен. 
Фарис (Гали вәзиргә). Вәзир, ханзадәне хан итеп күтәрү йоласын хәзер үк башкарыйк. (Ширзадның дусларына.) Егетләр, әйдәгез йоланы үтик. (Ширзадны ак җәймәгә утыртып, вәзирләр һәм егетләр Ширзадны күтәрәләр.)
Бар да бергә. Яшәсен, Ширзад хан. Мең яшә, хан хәзрәтләре.

Фарис. Ширзад хан, бу Гургин ханның таҗы. Ул хәзер сиңа күчә. (Ширзадка таҗ кидерә.) Атаң кебек гадел һәм игелекле бул.

Ширзад. Рәхмәт, Фарис вәзир. Рәхмәт, дусларым.
Ильяс күрәзәче. Тагын бер йоланы үтәргә кирәк бит әле, Ширзад хан. Хуҗа Әсәд, улыңның исенә төшер әле.
Хуҗа Әсәд. Улым, Ширзад хан. Син инде балигъ булдың, тәхеткә утырдың. Ил белән идарә итүченең яхшы гаиләсе дә булса, дөньясы тагын да түгәрәкләнә аның. Син өйләнергә тиеш.
Ширзад. Мин үзем дә шул турыда әйтергә җыена идем. Мин һәм дусларым Алып белән Тимер бер үк көнне өйләнергә сүз бирешкән идек. Минем сөйгән ярым бар. (Гөлшадны җитәкләп алга чыгара.) Менә ул минем багалмам. Без бер-беребезне яратабыз. Өйләнешергә дә әзер. Тик дусларым әзер микән?
Алып. Без синең шушы сүзләреңне көтә-көтә саргаеп беттек инде. Минем дә сөйгән ярым – Айбикәм бар. (Җитәкләп алга чыгара.)

Тимер. Без дә беркемнән дә ким түгел. Без Зөбәрҗәтем белән күптән вәгъдә беркеттек инде. (Зөбәрҗәтне алга чыгара.)
Фарис. Яшьләр җитезләр. Болай булгач, туйларны гөрләтеп үткәрәбез. (Казначыга) Казна башы, сиңа туйга әзерләнү өчен күпме вакыт кирәк.
Казначы. Ханның әмере булуга ук керешәм.

Ширзад. Өч туйны бергә үткәрергә әмер бирәм. Фарис вәзир, бу эшне үз кулыңа алырсың. Тик бер шартым бар: туйны шау-шусыз үткәрергә. Мохтаҗларга сый-хөрмәтне кызганмаска.
Фарис. Баш өсте, хан хәзрәтләре. 

Сәхнәдә бәйрәм күренешләре. Кызлар-егетләр туй киемнәреннән. Һәр пар аерым-аерым күренеп китә. Җыр-бию көйләре яңгырый. Сәхнә алдына күрәзәче Ильяс чыга.
Ильяс күрәзәче. Өч көн буе ил халкы туй итте. Җырланмаган җыр, биелмәгән бию калмады. Илгә тынычлык кайтты. Золым бетеп, гаделлек тантана итте. Шуның белән тамаша да бетте.
